
Кавказым папщIэ екIуэкIа зэхэуэ гуа-
щIэхэм нэмыцэ-фашистыдзэхэр щызэха-
къута махуэр ди къэралым гъэ къэс жэп-
уэгъуэм и 9-м щагъэлъапIэ. Федеральнэ 
законкIэ щIагъэбыда а Iуэхугъуэр хуэ-
гъэп сащ ди Хэкум и тхыдэм и напэкIуэцI 
нэхъыщхьэм и фэеплъыр хъумэным. 

А МАХУЭРАЩ 1943 гъэм Кавказым пап-
щIэ ирагъэкIуэкIа, Хэку зауэшхуэм и зэма-
ным нэхъ кIыхь дыдэу икIи мыхьэнэшхуэ 
зиIауэ щыта зауэр щиухар (1942 гъэм 
 бадзэуэгъуэм и 25-м къыщыщIэдзауэ 1943 
гъэм жэпуэгъуэм и 9 пщIондэ екIуэкIащ). 
Совет зауэлIым зэрихьа лIыгъэм, я гъащIэр 
яту бийр Кавказым и екIуэлIапIэхэм къы-
щызэтезыгъэувыIахэм пщIэшхуэ хуащIу, ди 
къэралым и зыужьыныгъэмрэ щхьэхуи-
тыныгъэмрэ хъума хъунымкIэ а ТекIуэны-
гъэм мыхьэнэ зэриIар къыхагъэщу, КъБР-м и 
Парламентым и УнафэщI Егоровэ Татья нэрэ 
Иркутск щIыналъэм и Хабзэубзыху Зэхуэсым 
и УнафэщI Ведерников Алек сандр рэ Нал-
шык дэт «ЩIыхьым и мафIэ мыужьых» фэ-
еплъым удз гъэгъахэр тралъ хьащ. 

Иркутск щIыналъэм и Хабзэубзыху Зэ-
хуэсым и лIыкIуэхэр ди республикэм зэ ры-
щыIа махуэхэм Къэбэрдей-Балъкъэрым и 
псэукIэм зыщагъэгъуэзащ. ХьэщIэхэр Iуэ ху-
щIапIэ зыбжанэм щыIащ республикэм и 
ехъулIэныгъэхэмрэ зэрызиужьымрэ я нэкIэ 
зрагъэлъагъун мурадкIэ. 

Псом япэу ахэр екIуэлIащ Налшык дэт 
«Къалэ поликлиникэ №1-м». ЛIыкIуэхэм 
зыщагъэгъуэзащ иджырей Iэмэпсымэхэм-
кIэ къызэгъэпэща медицинэ IуэхущIапIэм  
и лэжьыгъэм. Абыхэм гулъытэ хуащIащ 
узыншагъэр хъумэныр бжыгъэр зи лъабжьэ 
лэжьэкIэм хуэгъэкIуэныр зэрагъэзащIэм, 
медицинэ хуэIухуэщIэр республикэм щып-
сэу хэм зэрагъуэтым.

- Псом хуэмыдэу гукъинэж тщыхъуащ, 
Урысейм Узыншагъэр хъумэнымкIэ и ми-
нистерствэм и чэнджэщхэм тету, сымаджэ-
хэм зэрыдэIэпыкъу щIы кIэр. Пэжыр жытIэн-
щи, фи Iуэху бгъэ дыхьэкIэм арэзы ды-          
къещI, дэри къытщ хьэпэн гуэрхэр, шэч 

хэмылъу, абы къыхэтхынущ, - жиIащ                
Иркутск щIыналъэм и Хабзэубзыху 
Зэхуэсым и УнафэщI Ведерников Алек-              
сандр.

КъыкIэлъыкIуэу хьэщIэхэр щыIащ ЩIа-
лэгъуалэм я унэм. ЛIыкIуэхэм къыхагъэ-
щащ IуэхущIапIэ Iэхуитлъэхуитым лэжьы-
гъэшхуэ зэрыщекIуэкIыр зэрынэрылъагъур 
икIи къыхагъэщащ щIалэгъуалэм я жэр-
дэмхэр къэралым ядиIыгъыным мыхьэ-
нэшхуэ зэриIэр.

АдэкIэ ахэр кIуащ «Madina Saral'p» Арт-
центрми - иджырей гъуазджэмрэ лъэпкъ 
хабзэхэмрэ щызэхаухуанэ IуэхущIапIэм. 
Абы щалъэгъуам тращIыхьу, хьэщIэхэмрэ 
бысымхэмрэ жаIащ щIыналъэм къыщIи-
гъэкI хьэпшыпхэр нэхъыбэ щIыным ехьэ- 
лIа Iуэхухэмрэ Налшык зыгъэпсэхуакIуэхэр 
куэду къешэлIэнымкIэ зэрыщхьэпэфынур 
Сэралъп Мадинэ зи унафэщI гупыр. 

КъБР-м Егъэджэныгъэмрэ щIэныгъэмкIэ 
и министерствэм «Дыгъэпс къалэ» и сабий 
академием щыIа нэужь, Иркутск щIына-
лъэм и депутатхэм гу лъатащ ар щIэныгъэ 
гуэдзэн щрат еджапIэ къудейуэ зэры щы-
мытыр, атIэ ныбжьыщIэхэм я зыужьыны-
гъэм сыт и лъэныкъуэкIи зэрытещIыхьар. 
Гукъинэж ящыхъуащ Сабий зэчиифIэхэм 
папщIэ лицейр. ЛIыкIуэхэм къыхагъэщащ 
академиер, лицейр иджырей мардэхэм 
 къезэгъыу зэраухуари щIыналъэм зезы-
гъэужьыну IэщIагъэлIхэр гъэхьэзырыным и 
лъабжьэр апхуэдэ IуэхущIапIэхэм хуэдэхэм 
зэрагъэтIылъри.

ХьэщIэхэр щыIащ щIыналъэм и IуэхущIа-
пIэ нэхъ пажэхэм ящыщу иджыри зым - 
«Налшык и жыг хадэхэр» ООО-м. Абы 
зыщыщагъэгъуэзащ псынщIэу ягъэкI жыг 
хадэхэр гъэтIысынымрэ кIэлъыплъынымрэ 
ехьэ лIауэ Къэбэрдей-Балъкъэрым иIэ зэ-
фIэ  кIым, пхъэщхьэмыщхьэ хъумапIэ зэ-
пэщ хэр зэриIэм. IуэхущIапIэм щекIуэкI лэ-
жьыгъэм и нэхъыбэр цIыхум и къару хэмы-
ту къызэрызэрагъэпэщ щIыкIэр хьэщIэхэм 
къыхагъэщащ, апхуэдэуи КъуэкIыпIэ Сы-
бырым пхъэщхьэмыщхьэхэр зэрашэну Iэ-
малхэми тепсэлъыхьащ. 

КъБР-м и Музыкэ къэрал театрым 
жэпуэгъуэм и 9-м гуфIэгъуэ пшыхь 
щекIуэкIащ. Ар къызэрагъэпэщащ 
Мэкъумэш хозяйствэмрэ ерыскъы-
хэкIхэм елэжь промыш ленно стымрэ 
я махуэм и щIыхькIэ. 

КъБР-м и Iэтащхьэ КIуэкIуэ Казбек 
пшы хьым хэтащ икIи мэкъу мэ шы-
щIэхэм гуапэу ехъуэхъуащ. 

- Ди къэралым сыт щыгъуи пщIэрэ 
щIыхьрэ щаIэу щытащ жэуаплыны-
гъэ яхэлъу щIым елэжьхэм, Iэщ зы-
гъэхъухэм. Абыхэм я лэжьыгъэращ 
зэ лъытар къэралым ерыскъым 
ехьэлIа и шынагъуэншагъэр, жыла-
гъуэм и ехъулIэныгъэр, цIыхухэм я 
 гъа щIэмрэ псэукIэмрэ зыхуэдэнур, - 
жиIащ КIуэкIуэ Казбек. 

Республикэм и Iэтащхьэм къыхигъэ-
щащ иужьрей илъэсхэм щIыналъэм и 
агропромышленнэ IэнатIэм зэ фIэкI 
ин къызэригъэлъагъуэр, щIыпIэм 
исхэр зыхуеину ерыскъыпхъэхэмкIэ 
къызэрызэригъэпэщыжым къыдэ-
кIуэу, нэгъуэщI щIыналъэхэми зэры-
ри гъашэр, фIагъ ин зэрыхэлъымрэ 
адрейхэм зэрефIэкIымрэ я щыхьэту. 
КъБР-м къыщIигъэкI лым, гъэш-
хэкIым, джэдыкIэм хэхъуащ, пхъэщ -
хьэмыщхьэмрэ хадэхэкIымри бэ-
гъуащ. Iэтащхьэм жиIащ мэкъумэшы-
щIэхэм къагъэлъагъуэ зэфIэкIым 
зэрыригушхуэр икIи Къэбэрдей- 
Балъкъэрым, Урысейм я зыужьыны-
гъэм хэлъхьэныгъэ хуащIу мы Iэна-
тIэм псэемыблэжу пэрытхэм фIыщIэ 
яхуищIащ. Щхьэхуэу псалъэ гуапэкIэ 

захуигъэзащ дзэ Iуэху хэхам къулыкъу 
щызыщIэхэм зэрадэIэпыкъум пап-
щIи. 

КIуэкIуэ Казбек жиIащ, гугъуехьхэ-
ми емылъытауэ, мэкъумэшыщIэхэм 
эко номикэр зэрырагъэфIакIуэр, къы-
щIагъэкI ерыскъыпхъэхэм зэрыхагъа-
хъуэр, щIэныгъэ къэхутэныгъэхэр зэ-
ры рагъэкIуэкIыр, иджырей Iэмэп -        
сы мэхэр къызэрагъэсэбэпыр, щIым 
 зэ ре  лэжь иужьрей Iэмалхэмрэ           
бгъэ  ды хьэкIэхэмрэ къызэрагъэ сэбэ-
пыр, Iэщ гъэхъунми зэрызрагъэу-
жьыр. 

- Ди къалэныр зыхуэунэтIар мэкъу-
мэшым теухуауэ щыIэ къэрал дэIэпы-
къуныгъэхэр нэсу къэдгъэсэ бэ пы-
нырщ, IэнатIэр нэхъри едгъэ фIэ кIуэ-
нырщ. Къэбгъэлъагъуэмэ, 2025 гъэм 
а Iуэхум сом меларди 4,6-рэ хухахащ. 
Мы гъэм сом меларди 4,7-рэ 
 хуау  тIыпщыну яубзыхуащ, - жиIащ 
КIуэкIуэ Казбек. 

Республикэм и Iэтащхьэр къытеу-
выIащ мэкъумэш IэнатIэм щылэжьэ-
нухэр гъэхьэзырын, ахэр зэрыра-          
гъаджэр егъэ фIэ кIуэн, мы зэманым 
щIэупщIэ зиIэ IэщIагъэхэр зрагъэгъуэ-
тын зэры хуейм. Къыхигъэщащ къуа-
жэхэм зегъэужьыным ехьэлIа лэжьы-
гъэми адэ кIэ зэрыпащэнур, школхэр, 
сабий гъэсапIэхэр, сымаджэщхэр, 
щэнхабзэмкIэ унэхэр зэраухуэнур, 
къызы хуэ тыншэу зэрызэрагъэ пэщы-
жынур, спорт, щIалэгъуалэ IуэхущIа-
пIэхэр, гъуэ  гухэр къызэрагъэщIэ рэ-
щIэжынур. 

- Быдэу си фIэщ мэхъу IэнатIэм и 

лэ жьакIуэхэм жэуаплыныгъэ ин зэра-
хэлъыр, Iуэхум тэмэму зэрыбгъэды-
хьэр, иджырей IэмэпсымэщIэхэр 
къы  зэрагъэсэбэпыр мэкъумэш Iэна-
тIэм зиужьыным зэрыщхьэпэнур, я 
ехъулIэныгъэхэм дызэрыщыгуфIы-
кIынур. IэнатIэм и лэжьакIуэхэм си 
гуа пэу сынывохъуэхъу фи махуэмкIэ, 
узыншагъэ, зэфIэкI фиIэну, фи хъуэп-
сапIэхэр зэвгъэхъулIэну. ЩIым уте-
лэжьыхьыным нэхъыфI щыIэкъым. 
Иджыри зэ фIыщIэ фхузощI гупсэхуу 
мы Iуэхум пэрытхэм, - жиIащ КIуэ-
кIуэм и псалъэм и кIэухыу. 

КъБР-м и Iэтащхьэм и фIыщIэ 
тхылъ хэр хуагъэфэщащ мэкъумэш 
IэнатIэм и лэжьакIуэ 13-м. Ахэр: фер-
мэм и механизатор, дзэ Iуэху хэхам 
хэта щIалиплI зыгъэса Борий Iэу-
бэчыр, «Герои КБР» программэм 
хэта, бэджэнду къищта щIым елэжь, 
дзэ Iуэху хэхам и ветеран, медаль 
зыбжанэ зыхуагъэфэща Алборэ 
Мухьэмэд, «Велес-Агро» ООО-м 
джэд щызыгъэхъу Поповэ Еленэ, 
мэкъу мэш фермэ IуэхущIапIэхэм я 
унафэщIхэу Уянаев Хьэрун, Соттаев 
Рустан, «Экорос» ООО-м и механиза-
тор Уэзрокъуэ Валерэ, «Зелёная ком-
пания» ООО-м и менеджер нэхъыжь 
Къэгъэзэж Каринэ, «Прохладненское 
хлебоприемное предприятие» ООО-м 
и тракторист Мерчанский Геннадий, 
ЩоджэнцIыкIу Алий и цIэр зезыхьэ 
СПК-м и механизатор Унэж Лиуан, 
«Ленинцы» СПК-м Iэщхэр къэгъэ-
хъунымкIэ и IэщIагъэлI Фоминэ            
На талье, «Агро-Союз» ООО-м и                   

механизатор БатIу Олег, «Малка» СП-
м и ветеринар Куэшмэн Азэмэт, «Сис-
тема» мэкъумэш фермэм и трак-         
торист-машинист Бэвыкъуэ Хьэ-         
чим. 

Мэкъумэш IэнатIэм и лэжьакIуэхэм 
ехъуэхъуащ КъБР-м и Правительст-
вэм и УнафэщI Мусуков Алий, 
 КъБР-м и Парламентым Мэкъумэш 
IуэхухэмкIэ, щIыуэпсыр, экологиемрэ 
дыкъэзыу хъу реихь дунейр хъумэным-
кIэ и комитетым и унафэщI ТекIушэ 
Артур,  КъБР-м мэкъумэш хозяй-
ствэмкIэ и министр Сыжажэ Хьэсэн, 
КъБР-м и федеральнэ инспектор нэ-
хъыщхьэ Васильченкэ Дмитрий, рес-
публикэм и къалэ, район унафэщIхэр, 
мэкъумэш IэнатIэм и лэжьакIуэхэр. 

Зэхыхьэ гуапэм зыхуагъэфэщахэм 
щратыжащ къэрал дамыгъэхэр, Iуэху-
щIапIэ щхьэхуэхэм къабгъэдэкI фIы-
щIэ, щIыхь тхылъхэр, ахъшэ саугъэт-
хэр. КъинэмыщIауэ, пшыхьым я цIэ 
къы щраIуащ 2025 гъэм мэкъумэшым 
теухуауэ ирагъэкIуэкIа зэхьэзэхуэм 
щытекIуа къалэхэмрэ районхэмрэ. 
Абы пашэ щыхъуа Бахъсэн, Аруан, 
Лэскэн, Шэрэдж щIыналъэхэм я лIы-
кIуэхэм яхуэупсащ мэкъумэшым зра-
гъэужьынымкIэ яхуэщхьэпэну серти-
фикатхэмкIэ, саугъэтхэмкIэ, щIыхь 
тхылъхэмкIэ. 

Республикэм и уэрэджыIакIуэ, къэ-
факIуэ нэхъыфIхэм я уэрэдхэмрэ 
къа фэхэмрэ тыгъэ хуащIащ мэкъу-
мэш IэнатIэм и лэжьакIуэхэм.

ТЕКIУЖЬ  Заретэ.

Кавказ Ищхъэрэ къэрал универси-
тетым къикIа хьэщIэхэм я гъусэу ди рес-
публикэм лэжьыгъэ IуэхукIэ къеблэгъа 
профессор Шыбзыхъуэ Татьянэ КъБР-м и 
Iэтащхьэ КIуэкIуэ Казбек хуэзащ. 

КЪЭБЭРДЕЙ-Балъкъэрым щыщу иджып-
сту Кавказ-Ищхъэрэ къэрал университетым 
цIыху  600-м щIигъу щоджэ. ЗэIущIахэр 
тепсэлъыхьащ инвестицэ проектхэр рес-
публикэр зыхуэныкъуэ IэщIагъэлIхэр гъэ-
хьэ  зырыным хуэбгъэлажьэ зэ рыхъунум. 
Ап    хуэдэ мурадхэр уагъэщI про   мыш-

ленностым, мэкъу мэшым, туризмэм. 
КъинэмыщIауэ, и гугъу ящIащ щIэны-

гъэ-къэ ху тэ  ныгъэ лэжьыгъэхэр экономи-
кэм зэрыхуэщ хьэ пэ нум, псалъэм папщIэ, 
къэухь IэрыщIыр Iэщ гъэхъу ным, къэкIыгъэ-
хэр егъэфIэкIуэным зэры хэ зэ гъэ ну щIы-
кIэм. 

КIуэкIуэ Казбек хьэщIэм фIыщIэ хуищIащ 
республикэм къызэрыкIуам папщIэ, къэ-
рал ми ди республикэми яфI зыхэлъ Iуэху 
да хэхэр къехъу лIэну ехъуэхъуащ. Хьэ щIэхэм 
зрагъэлъэгъуащ КъБР-м пщIэ нэхъ зиIэу 
ит, щIэныгъэ нэхъыщхьэ щрат еджапIэхэр. 

Къэухь IэрыщIыр къахуэщхьэпэнущ

Налшык, Абхъазым и 
утыкум, жэпуэгъуэм и 9 - 11 
махуэхэм щекIуэкIащ «Яб-
лочный джем» фестива-
лыр. Ар къызэрагъэпэщащ 
Налшык къалэ админи-
страцэмрэ Налшык къалэм 
зегъэужьынымкIэ «Плат-
форма» институтымрэ, 
«Ту ризм и индустрия госте-
приимства» лъэпкъ Iуэхум 
хыхьэу. 

ГЪЭ къэси хуэдэу, фести-
валым щIыналъэм исхэмрэ 
ди хьэщIэхэмрэ куэду зэхуи-
шэсащ. Зэхыхьэр республи-
кэм бжьыхьэм щекIуэкI  
Iуэху дахэхэм я нэхъыщхьэ 
хъуауэ жыпIэ хъунущ. ЩIы-
налъэм къыщрахьэлIэжа 
гъа  вэ бэвхэм къадэкIуэу, 
утыкум щагъэуват шхапIэ-
хэр, пщафIэ цIэрыIуэхэм я 
шхы ныгъуэ хэплъыхьахэр 
щыберычэту. 

Бжьыхьэкур къызэрыт-
хуэуп са дыгъэпс махуэхэм 
ири хьэлIа зэхыхьэхэм цIы ху-
хэр мин бжыгъэкIэ хэтащ. 
Хабзэ хъуауэ, абы щагъэ-
лъэ гъуащ шхапIэхэм, пща-
фIэ Iэзэхэм ягъэхьэзыр 
лъэпкъ шхыныгъуэхэр, мы-
Iэ рысэм къыхэщIыкIа варе-
нэмрэ джемымрэ, пхъэщ-

мыбдеж щекIуэкIащ хьэпIа-
цIэщыгъэ зэIущэнымкIэ, 
мы вэ лъапIэхэм къы хэ щIы-
кIа цIуугъэнэхэр, лъэпкъ 
шхы ныгъуэхэр гъэхьэзыры-
нымкIэ мастер-классхэр, 
жар мыкIэхэр, сабийхэм 
джэ гукIэ гъэщIэгъуэнхэр 
къы  хузэрагъэпэщащ. Жар-
мыкIэм утыку къыщрахьащ 
IэпщIэлъапщIэхэм я IэрыкI-
хэр, саугъэт цIыкIуфэкIу-
хэр. Iуэхум жыджэру хэтащ 
Кавказым и щIыналъэ 
куэдым щыщхэр, Санкт-Пе-
тербург, Ижевск, Воронеж, 
Кърым, къэралым и нэ-
гъуэщI щIы пIэхэм къикIа 
IэпщIэлъапщIэ 200-м нэб-
лагъэ. 

Iуэхум хэтахэм хьэ зы-
рыххэу къыздаша щыгъэ-
хэм, Iэпщэхъухэм, Iэлъын-
хэм, сумкэхэм, бохъшэхэм я 
жармыкIэр гъэщIэгъуэнт. 
Гуапэт адыгэбзэр хъумэным 
хуащIа открыткэхэр, зы-
гуэрым узэрыхуэупсэ хъуну 
хьэпшып цIыкIуфэкIухэр, 
лъэпкъ шхыныгъуэхэр щы-
зэ хуэ хьэса тхылъхэр, фэм 
къыхэщIыкIа тхылъдэлъ-
хьэхэр, Iэпщэхъухэр, Iун-
кIыб зэIуххэр зэребгъэубыд 
брелокхэр, бохъшэхэр, зы-
гуэрым узэрыхуэупсэ хъуну 
хьэпшып цIыкIуфэкIухэр, 
лъэпкъ шхыныгъуэхэр щы-
зэхуэхьэса тхылъхэр, нэ-
гъуэщIхэри.

(КIэухыр 2-нэ нап.).

МыIэрысэм иращIэкIа дауэдапщэ

Сыт  щыгъуи  пщIэрэ  щIыхьрэ  зиIэхэр

хьэ мыщхьэ гъэгъуахэр, хьэ-
лы вэхэр, ерыскъыпхъэ 
 къы щIэзыгъэкIхэм я гъэш -
хэкIхэр, дагъэ лIэужьыгъуэ-
хэр, фор, IэфIыкIэхэр, псы 
IэфIхэр, махъсымэхэр. 

Лъэпкъ шхыныгъуэ лIэужьы-
гъуэхэри куэду япщэфIат, 
шхынгъур, зыкIэрыс, хьэ-
лыуэ, тхъурыжь, хъыршын, 
лэкъум, тырку кофе, шей 
жыпIэми. Къалэм языны-

къуэ и шхапIэхэм щапщэфI 
шхыныгъуэхэми зэ хуэ сахэр 
еплъащ икIи я Iэ фIа-                
гъыр щIэщыгъуэ ящы-              
хъуащ. 

Шхыным къинэмыщIауэ, 

Щапхъэу дыкъалъытэ

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

КъБР-м и Iэтащхьэ КIуэкIуэ Казбек 
лэжьыгъэ IуэхукIэ хуэзащ «Новапорт Хол-
динг» Кавказ Ищхъэрэ кластерым и уна-
фэщIым и къуэдзэ Ильин Евгенийрэ Нал-
шык дэт дунейпсо аэропортым и уна фэщI 
Сыжажэ Залымрэ. 

АЭРОПОРТЫМ и лэжьыгъэм унэтIыныгъэ 
куэдым мыхьэнэшхуэ щегъэзащIэ. ЦIыхухэр 
зэрызекIуэм зэрыхэхъуар кърикIуащ аэро-
портым и гъуэгуанэхэм зэкIэ лъыкIуэу зэры-
зиужьам, курорт щIыпIэхэм турист нэхъыбэ 
къакIуэ зэрыхъуам. Къапщ тэмэ, Москва нэ-
хъыбэрэ лъатэ хъуащ. КъищынэмыщIауэ, 
аэропортым толъэ тыкI Сочэ, Санкт-Петер-
бург, Къэзан, Сауд Хьэрыпым кIуэ кхъухь-

лъатэхэр, хьэуа гъуэгуанэщIэхэм къыхагъэ-
хъуэну я мурадщ.

Аэропортыр къэгъэщIэрэщIэжынымкIэ 
лэ жьыгъэшхуэ ирагъэкIуэкIащ, техникэ щIэ-
хэр къащэхуащ. Нобэ ар иджырей мар-
дэхэм тету, цIыхухэм фIагъ зиIэ Iуэхутхьэбзэ-
хэр яхуэщIэным, я зекIуэхэр тыншу къызэ-
гъэ  пэщыным хуэунэтIауэ мэлажьэ.

Республикэм и Iэтащхьэр Ильин Ев-
генийрэ Сыжажэ Залымрэ, Налшык и 
аэропортым, «Новапорт Холдинг» Кавказ 
Ищ хъэрэ кластерым я лэжьакIуэ гупым 
ехъуэхъуащ Урысейм и авиационнэ транс-
портым и зыу жьыныгъэм хуэунэтIауэ ира -
гъэкIуэкI Iуэхум ехъулIэныгъэшхуэхэр ща-
Iэну.

ГъуэгуанэщIэхэр къызэIуах 

ЗЭРЫЗАХУИГЪАЗЭ

КъБР-м  и Iэтащхьэ КIуэкIуэ Казбек Хабзэхъумэ IэнатIэхэм я лэжьакIуэхэу
зи къулыкъу зыгъэзащIэу хэкIуэдахэм я фэеплъ махуэм цIыхухэм

Ди лъахэгъу лъапIэхэ!
Хабзэхъумэ IэнатIэ хэм я 

лэжьакIуэхэу зи къулы къу 
зыгъэгъэзащIэу хэ кIуэ да хэм 
нобэ я фэеплъ махуэщ - ди 
республикэм и тхыдэм нэхъ 
гуауэшхуэу къыхэна махуэ-
хэм ящыщ зыр къызэры хъу-
рэ илъэс 21-рэ ирокъу. Абы 
щыгъуэм Къэбэрдей-Балъ-
къэрым и къалащхьэ Нал-
шык террористхэр къы-         
теуат. 

IэщэкIэ хабзэхъумэ Iэна-
тIэхэм къебгъэрыкIуэныр 
пщэд  джыжьым яублат, къа-
лэдэсхэр пIащIэу лэ жьа пIэ 
щыкIуэм, сабийхэр еджа-
пIэм рэ сабий гъэсапIэхэм 
щы зэбграш дакъикъэхэм. 
Махуэ къызэрыгуэкIт ар, 
цIыхухэм я щхьэ Iуэху зэра-
хуэрт, дауи, ап хуэдэ удын 

зыри пэплъэртэ къым.
Террористхэм ялэжьа 

щIэп хъаджагъэхэм цIыху 
мамыр 14-рэ хабзэхъумэ Iэ-
натIэхэм я лэжьакIуэу 35-рэ 
хэкIуэдащ. А къэхъугъэр сыт 
щыгъуи гур ихузу дигу илъы-
нущ. А гузэвэгъуэм лажьэ 
имыIэу хэкIуэдахэм я фэ-
еплъым ди щхьэр худо-
гъэщхъ. ЩIыхь пылъу и кIэм 
нэс зи къулыкъур зыгъэ зэ-
щIа щIалэхэм я цIэр зэи 
тщы гъупщэнукъым. Абыхэм 
ящыщ дэтхэнэми и фэе-
плъыр игъащIэкIэ ди гум 
къи нэнущ.

ЛIыгъэ яхэлъу биишэм 
пэ щIэува, зи лъэпкъыр 
зыхъу ма хабзэхъумэ Iэна-
тIэхэм я лэжьакIуэхэм зэра-
хьа хахуа гъэм щIыхь яху-
дощI, абыхэм дыщахъу-

мащ щIэпхъэджагъэм и 
Iэужь нэхъ шына гъуэж -
хэм. 

Къэхъуа бзаджэнаджа-
гъэм ди нэгу щIигъэкIащ 
тер роризмэм къихь на сы-
пын шагъэр, ар зыкIи пхуэ-
гъэ зэхуэнукъым. Апхуэ дэ 
дыдэу ди къэралыр тер ро-
ризмэмрэ экстремизмэм рэ 
аргуэру япэщIэтын хуей  
щыхъу лъэхъэнэм псори 
дызэкъуэту ткIийуэ дыпэ-
щIэу вапхъэщ щIэпхъаджа-
гъэм.

Шэч къытесхьэркъым уна -
фэщIхэм, хабзэхъумэ Iэна-
тIэ  хэм, жылагъуэ псом я 
 къарур зэдгъэуIумэ, дыкъы-
щалъхуа Къэбэрдей-Балъ-
къэрым  шынагъуэншагъэр 
къы   зэ ры щызэд гъэпэ щы-
фынум.



№123 (25.029) 2026  ГЪЭМ  ЖЭПУЭГЪУЭМ  И  1322

Дунейм
щыхъыбархэр

Зэ  жыпIэнум  тIэу  егупсыс.
Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

Урысейр
егъэкъуаншэ

УФ-м и лIыкIуэу ООН-м 
щыIэ Небензя Василий 
жиIащ европей къэралхэм 
ерыскъы шынагъуэншагъэм 
теухуауэ ирагъэкIуэкI пса-
лъэмакъхэр мурад пыу хы-
кIахэм зэрыхуэунэтIар.

«АПХУЭДЭ хъыбархэмкIэ 
Европэм щIы хъурейм и Ипщэ 
лъэныкъуэмкIэ щыIэ, эконо-
микэ зыужьыныгъэшхуэ зи-
мыIэ къэралхэр Урысейм 
къыпэщIигъэувэну аращ, 
ерыскъыпхъэхэмрэ щIыгъэ-
пшэрхэмрэ тэмэму зэраIэ ры-
мыхьэмкIэ ар игъэкъуаншэу», 
- щыжиIащ Небензя ООН-м 
ШынагъуэншагъэмкIэ и Сове-
тым и зэIущIэм.

Абы зэрыжиIамкIэ, европей 
къэралхэм «мэжэщIалIэхэм 
гулъытэ хуащIу» зыкъагъэ-
лъагъуэкIэрэ, Киев граждан 
кхъухьхэм зэреуэр щIахъу-
мэмэ нэхъ къащтэ. «Украинэм 
и унафэщIым и режимырщ 
гъавэмрэ щIыгъэпшэрхэмрэ 
къызэрырашалIэр къызэ-
пызыудыр, инфляцэр хэзы-
гъахъуэр. А къэралым IэщэкIэ 
зыщIэузэда и къарухэр щIы-
гъэпшэрхэмрэ тхъуэбзащ-
хъуэмрэ къыщIэзыгъэкI уры-
сей IуэхущIапIэхэм йоуэ, мэ-
къумэш продукцэр нэгъуэщI 
щIыпIэхэм егъэшэным теухуа 
Iуэхур сыт и лъэныкъуэкIи 
къызэпауд», - жиIащ. Небнзя 
Василий.

ЩIыхуэр
щхьэщах

Урысей Федерацэм и Пра-
вительствэм Белгород об-
ластым бюджет кредитхэм-
кIэ телъ щIыхуэм и Iыхьэ ща-
нитIыр хуигъэгъунущ. Къы-
дэхуа мылъкур щIыналъэ 
къулыкъущIэхэм трагъэ кIуэ-
дэнущ гъуэгухэмрэ жыла-
гъуэ транспортхэмрэ къэ-
гъэщIэрэщIэжыным, фэтэр 
куэду зэхэт унэхэр зэгъэ-
пэщыжыным, къуажэхэм, 
къалэхэр, IуэхущIапIэхэр 
егъэфIэкIуэжыным.

АХУЭДЭУ къэрал бюдже-
тым къыхэкIыу щIыналъэм 
иджыри къыIэрыхьэнущ сом 
меларди 3-м нэблагъэ. А 
мылъкур хуаутIыпщынущ дзэ 
Iуэху хэхам хэтхэм, абыхэм я 

унэгъуэхэр дэIыгъыным хуэу-
нэтIауэ ирагъэкIуэкI Iуэхухэм.

УФ-м и Правительствэм и 
УнафэщI Мишустин Михаил 
вице-премьерхэм пщэрылъ 
ящищIащ я нэIэм щIэт щIына-
лъэхэм мылъку и лъэны-
къуэкIэ яIэ щытыкIэм ткIийуэ 
кIэлъыплъыну. 

Жэпуэгъуэм и 13, гъубж

ЩIыуэпсым къыщыхъу 
къэхъукъащIэ шынагъуэхэм 
къа шэ гузэвэгъуэхэр гъэ мэ-
щIэным и дунейпсо махуэщ

1904 гъэм Тэрч-Псыжь пол-
кым хыхьэ адыгэ сотням хэт-
хэм зыкъаIэтащ.

1891 гъэм къалъхуащ къэ-
рал, парт лэжьакIуэ, нартыху-
гъэкI цIэрыIуэ, КъБР-м мэкъу-
мэш хозяйствэмкIэ щIыхь зиIэ 
и лэжьакIуэ, ГуащIэдэкIым и 
Бэракъ Плъыжь орденищ 
зыхуагъэфэщауэ щыта Хьэ-
щIэлI Мухьэмэд.

Дунейм и щытыкIэнур
«pogoda.yandex.ru» сайтым 

зэритымкIэ, республикэм 
уэшх къыщешхынущ. Хуабэр 
махуэм градус 20 - 22-рэ, 
жэщым градус 12 - 14 щыхъу-
нущ.

Жэпуэгъуэм и 14, бэрэжьей

Пщалъэхэм я дунейпсо ма-
хуэщ

Урысейм и мэзкъуэдыхэм 
я лэжьакIуэхэм я махуэщ

1964 гъэм Брежнев Леонид 
КПСС-м и ЦК-м и Секретарь 
нэхъыщхьэ къулыкъум ягъэу-
ващ.

1948 гъэм къалъхуащ ре-
жиссёр, КъБР-м гъуазджэ-
хэмкIэ щIыхь зиIэ и лэжьакIуэ 
Темрокъуэ Риммэ.

Дунейм и щытыкIэнур
«pogoda.yandex.ru» сайтым 

зэритымкIэ, республикэм 
пшэр техьэ-текIыу щыщыты-
нущ. Хуабэр махуэм градус 23 
- 24-рэ, жэщым    градуси -3 - 
14 щыхъунущ. 

Къытхэхъуащ
Дыгъуасэ Къэбэрдей-Балъ-

къэрым къыщалъхуащ сабии 
10. Абыхэм ящыщу 6-р хъы-
джэбз цIыкIущ, 4-р щIалэщ. 

Жэпуэгъуэм зэрыщIидзэрэ 
щIыналъэм дунейм къы щы-
техьащ сабий 259-рэ, илъэ-
сым и пэщIэдзэм щегъэжьауэ 
6822-рэ. 

ДАХ-м и тхьэмадэ Сэхъуро-
къуэ Хьэутий зэIущIэр 
къызэIуихащ икIи иригъэ-
кIуэкIащ. Абы къыхигъэщащ 
мы гъэм я лэжьыгъэр нэхъ 
зытегъэщIар, къэрал псом 
хуэдэу, 2026 гъэр Урысейм и 
лъэпкъхэм я зэкъуэтыныгъэм 
и илъэсу зэрыщытырщ. Ап-
хуэдэуи Хасэшхуэм хэт къуда-
мэхэм, хэгъэгу, къэрал зэ-
мылIэужьыгъуэхэм щылажьэ-
хэм, блэкIа мазищым зэфIа-
гъэкIахэр къапщытэжащ, 
къалэныщIэхэр яубзыхуащ. 

ЗэIущIэм яублэн ипэ, 
къызэхуэсахэр дакъикъэкIэ 
хуэщыгъуащ, дыуэ хуащIащ 
иджыблагъэ дунейм ехыжа, 
Адыгэ Республикэм, Кавказ 
Ищхъэрэм, Урысей Федера-
цэм я щэнхабзэм зи Iэда-
къэщIэкIхэмкIэ увыпIэшхуэ 
щызыубыда тхакIуэ, усакIуэ 
адыгэ литературэм и классик 
МэшбащIэ Исхьэкъ. 

Сэхъурокъуэ Хьэутий къы-
хилъхьэри, зэIущIэм ща-
гъэлъэпIащ зи IэщIагъэкIэ, 
щIэныгъэкIэ, зэфIэкIкIэ лъа-
гапIэхэм нэса цIыху зыбжанэ. 
Апхуэдэу ДАХ-м и ЩIыхь 
тхылъымрэ дамыгъэ нэ-
хъыщхьэмрэ зыхуэфащэу 
 къалъытахэм ящыщщ Гума-
нитар къэхутэныгъэхэмкIэ 
Къэбэрдей-Балъкъэр щIэны-
гъэ институтым и лэжьакIуэхэу 
БищIо Борис, Шэру Нинэ, 
Адыгэ Республикэм щыщ, 
ДАХ-м и ГъэзэщIакIуэ гупым 
хэт Хьэжы Iэдэм сымэ. 

БлэкIа мазищым щри-
плъэжым Сэхъурокъуэ Хьэу-
тий къыхигъэщхьэхукIащ 
ДАХ-р адыгэ зэрыс республи-
кэхэм, къэралым щекIуэкI 
жылагъуэ-политикэ гъащIэм 
жыджэру сыт щыгъуи зэры-
хэтыр, лъэпкъыр зэре фIэ-
кIуэн, хэкум зэрызиужьын зы 
Iуэхуи гулъытэншэ зэримы-
щIыр. Видео теплъэгъуэхэм-
кIэ щIигъэбыдэжу, Сэхъуро-
къуэм къызэхуэсахэм я па-
щхьэ  кърихьащ ди лъэпкъым 
къы пэщыт Iуэхугъуэ нэхъыщ-
хьэ хэм ятеухуауэ ялэжьа-
хэмрэ къэралым, республи-
кэм къыщаIэтахэм халэжьы-
хьахэмрэ. Мыбдежым къыхэ-
гъэщыпхъэщ езыр зи 
уна фэщI «Урысейм и лъэпкъ-
хэм я зэгу хьэныгъэ» IуэхущIа-
пIэм и къудамэу КъБР-м щы-
Iэмрэ ДАХ-мрэ ди лъэпкъэ-
гъухэм я Iуэху дэкIыным зэ-
гъусэу зэре лэ жьыр. 

Хьэутий зи гугъу ищIахэм 
ящыщщ, ДАХ-р бзэр, хабзэр, 
тхыдэр хъумэным зэрыте-
лажьэр. «Зэлъэпкъэгъухэм я 
сабий зыгъэпсэхугъуэ - 2026 
гъэ» фIэщыгъэм щIэт Iуэхур 
бадзэуэгъуэм и 27-м ще-
гъэжьауэ шыщхьэуIум и 4 
пщIондэ Налшык зэрыщы-
зэхэтам, абы Тыркум, Иорда-
нием, Абхъазым щыщ ныб-
жьыщIэ 62-рэ зэрыщыIам; 
Къэбэрдей-Балъкъэрым и 
япэ Президент КIуэкIуэ Ва-
лерэ теухуа зэхуэс къызэ ры-
зэрагъэпэщам; «ДыгъафIэ 
къа лэ» сабий творчествэмкIэ 
республикэ унэр къызэрызэ-
Iухарэ илъэси 10 зэрырикъум 
ирихьэлIэу зэхаша дауэда-
пщэхэм ДАХ-р зэрыхэтам; 
 КъБР-м и Лъэпкъ музейм 
Къэ зыгъэзэжахэм я махуэр 
дахэу зэрыщрагъэкIуэкIам, 
нэгъуэщIхэми я гугъу ищIащ 
Хьэутий. 

АдэкIэ псалъэ иратащ Ады-
гейм, Къэрэшей-Шэрджэ-
сым, Осетие Ищхъэрэ - Ала-
нием щызэхэт Адыгэ Хасэхэм 
я тхьэмадэхэу ЛIымыщэкъуэ 
Рэмэзан, Аслъэн Алий, Фа-
къуэ Руслан сымэ. Зэлэжьыр 
зы Iуэхуми, дэтхэнэми къалэн 
зырыз я пщэ къыдэхуэу мэ-

лажьэ щIыналъэ къудамэхэр. 
Ахэр зи ужь итхэм ящыщщ ду-
нейпсо зэпыщIэныгъэхэр, 
щIалэгъуалэ Iуэхухэр, ныб-
жьы щIэхэм бзэр зэрагъэ-
щIэным, хабзэр, тхыдэр ящы-
мыгъупщэным теухуауэ къы-
зэрагъэпэщ махуэшхуэхэр, 
зэIущIэхэр, я хэгъэгухэм ще-
кIуэкI зэхыхьэхэм жыджэру 
зэрыхэтыр. 

КъБР-м Егъэджэныгъэмрэ 
щIэныгъэмкIэ и министер-
ствэм Егъэджэныгъэ IэнатIэм 
пэрытхэм я Iэзагъыр хэгъэ-
хъуэнымкIэ зэпымычу лажьэ 
и центрым Адыгэбзэм зе-
гъэужьынымкIэ и лабора-
торэм и унафэщI Щоджэн Iэ-
минат къызэхуэсахэр щигъэ-
гъуэзащ хамэ къэралхэм 
щыпсэууэ адыгэбзэр зэзы-
гъэщIэну хуейхэм драгъэ-
кIуэкI онлайн-дерсхэр къызэ-
гъэпэща зэрыхъум, абы ныб-
жьыщIи балигъи зэрыхэтым, 
а Iуэхум адэкIэ зэрызебгъэ-
убгъу хъуну Iэмалхэм. 

Къэбэрдей Адыгэ Хасэм и 
тхьэмадэ ХьэфIыцIэ Мухьэ-
мэд мы гъэм фокIадэм и 20-м 
Адыгэхэм я махуэр ди рес-
публикэм зэрыщагъэ лъэпIам, 
ар сабий гъэсапIэхэм деж 
къыщыщIэдзауэ еджапIэ нэ-
хъыщхьэхэм, музейхэм, биб-
лиотекэхэм зэрыщекIуэкIам 
теп сэлъыхьащ икIи къызэхуэ-
сахэм ягу къигъэкIыжащ а ма-
хуэр къызэрежьар, 2014 гъэ 
лъандэрэ ар зэрагъэлъапIэр.

КъБР-м и Правительствэм и 
УнафэщIым и къуэдзэ Къуэш-
рокъуэ Залым жиIащ дунейм 
щекIуэкI Iуэхугъуэхэм тещIы-
хьауэ зэман гугъу дызэ-
рыхэпсэукIыр, абы емылъыта-
уэ лъэпкъым и Iуэху дэ-
гъэкIыным зэрелэжьым пап-
щIэ ДАХ-м хэтхэм пщIэшхуэ 
зэрахуищIыр. «Нобэ Интерне-
тым и зэранкIэ, цивилизацэм 
къыздихь зэхъуэкIыныгъэхэм 
я зэранкIэ ди щIалэгъуалэм 
анэдэлъхубзэр зэрафIэ кIуэ-
дым, хэхэс адыгэхэм къащIэ-
хъуэ щIэблэм бзэр зэра-
мыщIэжым дрогузавэ. Мис а 
зэманым къигъэув лъэпо-
щхьэпохэр къызэрызэднэ-
кIыфын Iэмалхэр къэзы-
гупсысыну, къыхэзылъхьэну, 
зыгъэзэщIэну дызыщыгугъыр 
фэращ. Лэжьыгъэшхуэ иво-
кIуэкI, ауэ нэхъыбэжи къызэ-
рытпэщылъыр нэрылъагъущ. 
ИджыкIэ тыншкъым укъы-
зыхэкIар, уи тхыдэр, уи бзэр 
пхъумэжу зэманым удэгъуэ-
гурыкIуэну. Мис абыкIэ щIа-
лэгъуалэм сэбэп дахуэхъун, 
гъуэгу едгъэлъагъун хуейщ», - 
жиIащ Къуэшрокъуэм. 

Гуманитар къэхутэныгъэ-
хэмкIэ Къэбэрдей-Балъкъэр 
къэрал щIэныгъэ институтым 
и унафэщI, «Хэку» зэгухьэны-
гъэм и тхьэмадэ Дзэмыхь 
 Къасболэт къызэхуэсахэр щи-
гъэгъуэзащ институтым и 
илъэси 100-р зэрагъэлъэпIам, 
ар нобэкIэ здынэса лъага-
пIэхэм. 

Къасболэт къыхигъэщащ 
лъэпкъ мащIэхэм захъумэ-
жын, я щIэныгъэр хагъэхъуэн 
папщIэ Совет системэм куэд 
зэрызэфIигъэкIар. 1920 гъэ-
хэм щIыналъэхэм институт-
хэр, университетхэр щаухуащ. 

- 1926 гъэм къызэIуахащ ди 
институтыр. А лъэхъэнэм 
щIидзэри, лэжьыгъэшхуэ ири-
гъэкIуэкIащ. Сабийхэр ира-
гъаджэу, абыхэм я адэ-
анэхэм, адэшхуэ-анэшхуэхэм 
щIэныгъэ ирагъэгъуэту къе-
кIуэкIащ. Апхуэдэурэ, ЕтIуанэ 
дунейпсо зауэм ипэ къихуэу, 
илъэсиблым нэс псоми къра-
гъэухри, щIэныгъэ лэжьыгъэр 
а щIыкIэм тету зэтраублауэ 
щытащ, - жиIащ Дзэмыхьым. 

- Институтыр лъэрызехьэ 
 хъуным хэлIыфIыхьащ 
адыгэлI щэджащэ куэд - Шор-
тэн Аскэрбий, КIыщокъуэ 
Алим, КъардэнгъущI Зыра-
мыку, КIуащ БетIал, унафэщIу 
щытахэу КIэрэф Къамболэт, 
Лъостэн Владимир сымэ, нэ-
гъуэщIхэри. Хуабжьу мыхьэ-
нэшхуэ иIэт а лъэхъэнэм ин-
ститутым, уеблэмэ Правите-
льствэм и къудамэ ящIауэ 
ягъэлажьэрт. 

Гуманитар къэхутэныгъэ-
хэмкIэ Къэбэрдей-Балъкъэр 
институтым къикIуа гъуэгуа-
нэм, нобэ иIэ ехъулIэныгъэ-
хэм, республикэм институту 
итыр зы щIэныгъэ цен-
трышхуэ зэращIам, адыгэ ли-
тературэм, бзэм, IуэрыIуатэм 
теухуауэ ялэжьхэм, иужьрей 
илъэсым къыдагъэкIа тхылъ-
хэм, псалъалъэхэм, щIэнгъуа-
зэхэм я гугъу ищIащ 
Дзэмыхьым.

КАФФЕД-м и тхьэмадэ Улу-
чай Юнал тепсэлъыхьащ Тыр-
кум щыIэ Кавказ Хасэхэм я 
лэжьыгъэр зэтеублауэ зэре-
кIуэкIым, зрихьэлIэ лъэпо-
щхьэпохэм, ахэр зэфIэха 
 хъунымкIэ щыIэ хэкIыпIэхэм, 
нэгъуэщIхэми. Абы иджыри зэ 
къыхигъэщащ Хэкум еджа-
кIуэ къакIуэ студентхэм Тыр-
кум исхэр куэдкIэ зэращыгу-
гъыр, ахэр адыгэу къызэте-
нэнымкIэ хэкум зэрыщеджам, 
бзэр зэрызрагъэщIам, адэжь 
щIыналъэм и IэфIыр зэрызы-
хащIам мыхьэнэшхуэ зэриIэр. 

Дзэ Iуэху хэхам хэтхэмрэ 
абыхэм я унагъуэхэмрэ ядэ-
Iэпыкъуныр - лъэпкъ зэкъуэты-
ныгъэмрэ зэгурыIуэныгъэм -
рэ я нэщэнэу зэрыщытым теу-
хуауэ къэпсэлъащ Адыгей 
Хасэм и тхьэмадэ ЛIымыщэ-
къуэ Рэмэзан, а Хасэм хэт 
Хьэжы Iэдэм, КъБР-м и Пар-
ламентым и депутат Къумал 
Заурбэч. 

КъБР-м Егъэджэныгъэмрэ 
щIэныгъэмкIэ и министер-
ствэм Егъэджэныгъэ IэнатIэм 
пэрытхэм я Iэзагъыр хэгъэ-
хъуэнымкIэ зэпымычу лажьэ 
и центрым и унафэщI Къэжэр 
Артур къыщыпсалъэм жиIащ 
адыгэбзэмрэ адыгэ тхыдэмрэ 
зэгуэхыпIэ имыIэу зэрызэп-
хар, ар зэгъусэу сабийм 
егъэщIэн зэрыхуейм дызэре-
гугъупхъэр. 

- Адыгэм и тхыдэр къы-
щежьар, адыгэр зи щIысыр, 
адыгэ гупсысэр зыщIэ сабийм 
адыгэбзэри ищIэну хуеинущ. 
АдыгэбзэкIэ псалъэ къудейм 
адыгэкIэ уеджэфынукъым, 
къызыхэкIам и тхыдэр имы-
щIэмэ, хабзэ зэримыхьэмэ, 
адыгэгу кIуэцIымылъмэ, - 
жиIащ Къэжэрым. - Адыгэб-
зэм и закъуэкIэ цIыхур адыгэ 
пхуэщIынукъым, сыт щхьэкIэ 
жыпIэмэ, цIыхур лъэпкъ 
зыщIыр тхыдэращ. Дэ иджы-
псту Урысей къэралыгъуэм Iэ-
мал псори къыдет, ди 
лъэпкъыр тхъумэжын щхьэкIэ 
сыт дыхуейми тщIэну. Пса-
лъэм папщIэ, курыт еджапIэ-
хэм япэ классым къыщыщIэ-
дзауэ 11-нэм нэс адыгэбзэмрэ 
литературэмрэ щрагъэдж, нэ-
гъабэ лъандэрэ УФ-м къищта 
унафэм ипкъ иткIэ, 5,6,7-нэ 
классхэм Къэбэрдей-Балъ-
къэрым (апхуэдэуи адрей 
щIыналъэ псоми) и тхыдэр 
ирагъэджыну хуитщ. Нэхъа-
пэм Урысейм и тхыдэм и за-
къуэщ яджу щытар. 

Мыбы и адрей лъэныкъуэм 
и гугъу сщIынщи, Къэбэрдей-
Балъкъэрым езым и тхыдэр 
иджыжмэ, Къэрэшей-Шэр-
джэсым ейм абы исхэр ира-
гъэджэжмэ, КIахэм исхэр 
Адыгей тхыдэм щагъэгъуа-
зэмэ, дэ сыт дызэпызыщIэ-
нур? Сэ сызэреплъымкIэ, а 
республикищым ис егъэджа-
кIуэхэр Дунейпсо Адыгэ Ха-
сэхэм къедгъэблагъэрэ дызэ-
рызэдэлэжьэну щIыкIэр, про-
граммэр дубзыхуамэ, сэбэпы-
нагъ къыпэкIуэнут. Псалъэм и 
хьэтыркIэ, ди республикэм 
тхыдэр езыгъэджу цIыху 400 
исщ, адрей республикэхэми 
щымащIэкъым. Мы зи гугъу 
сщIы IуэхугъуэхэмкIэ ахэр 
зэдэлэжьэн щIадзатэмэ, къа-
руушхуэ яIэнут. Адыгэ сабийм 
ди тхыдэм теухуауэ Iэмал 
имыIэу ищIэн хуейхэр зэрыт 
программэ зэдгъэпэщрэ абы-
кIэ тхыдэмкIэ егъэджакIуэхэр 
лажьэмэ, ди сабийхэм я гуп-
сысэр лъэпкъымкIэ дгъэ-
зэфынут, я адыгэ зэхэщIыкIыр 
къэдгъэушыфынут, адыгэгу 
яIэу къэдгъэхъуфынут. Апхуэ-
дэм адыгэбзэр зэи IэщIыб 
ищIынукъым. 

НЭЩIЭПЫДЖЭ  Замирэ. 

Дунейпсо Адыгэ Хасэм и ГъэзэщIакIуэ гупым и зи чэзу 
зэIущIэр Налшык къалэ щекIуэкIащ. Абы зыкъра-
гъэхьэлIащ КъБР-м и Правительствэм и УнафэщIым и 
 къуэдзэ Къуэшрокъуэ Залым, КъБР-м лъэпкъ Iуэхухэмрэ 
жылагъуэ проектхэмкIэ и министрым и къуэдзэ Гергоков 
Жамболэт, КъБР-м и Парламентым и депутат Къумал Заур-
бэч сымэ, нэгъуэщIхэми. 

Зэманым къигъэув къалэнхэр

Жэпуэгъуэм и 13-р хабзэхъумэ IуэхущIапIэхэм я лэжьа-
кIуэхэу зи къалэн зыгъэзащIэу хэкIуэдахэм я фэеплъ махуэу 
Къэбэрдей-Балъкъэрым щагъэуващ.

ИЛЪЭС 21-рэ ирокъу IэщэкIэ зэщIэузэда щIэпхъаджащIэхэр 
Налшык щыIэ хабзэхъумэ IэнатIэхэм зэрытеуэрэ. Зэи тщы-
гъупщэнукъым зи гъащIэр Къэбэрдей-Балъкъэрым и мамыры-
гъэмрэ зэпIэзэрытыгъэмрэ щIэзытахэр.

2005 гъэм жэпуэгъуэм и 13-р бжьыхьэ махуэ дыщафэт, ды-
гъэпст, узэщIиIэтэрэ дэрэжэгъуэ къуиту. Псэр зыгъащтэ гузэвэ-
гъуэ я нэгу щIэкIыну зи пщIыхьи къыхэмыхуа къалэдэсхэр ягурэ 
я щхьэрэ зэтелъу дэтхэнэри я Iуэху яужь итыжт, лэжьапIэм 
кIуэрт. АрщхьэкIэ, мамырыгъэр щытепщэ Налшык и Iэуэлъауэ 
дызэсар зэIащIат автоматхэмрэ лагъымхэмрэ я уэ макъым. 
IэщэкIэ зэщIэузэда бзаджащIэ гупхэм ящыщхэм япэуващ рес-
публикэм и хабзэхъумэ органхэм я лэжьакIуэхэр, къэрал кIуэцI, 
гъунапкъэхъумэ дзэхэм къулыкъур щезыхьэкIхэр. Къэхъуар 
апхуэдизкIэ гузэвэгъуэш хуэти, Урысейм и мызакъуэу, дуней 
псом щызэлъащIысат.

МахуитIкIэ екIуэкIа зэхэуэ гуащIэм хабзэхъумэхэм лIыгъэрэ 
хахуагъэрэ къыщагъэлъэгъуащ. Ди жагъуэ зэрыхъущи, абы 
хэкIуэдащ хабзэхъумэ IэнатIэхэм я лэжьакIуэрэ дзэ къулыкъу-
щIэу 35-рэ, цIыху мамыру 14.

Зи гъащIэ емыблэжа а хабзэхъумэхэм я фэеплъыр 
мыкIуэдыжыну тхыдэм къыхэнэнущ: абыхэм я цIэхэр уэрамхэм, 
щеджа курыт еджапIэхэм зэрахьэ, Урысей Федерацэм и Прези-
дентым и УказкIэ «ЛIыгъэм и орден» дамыгъэ лъапIэр куэдым 
хуагъэфэщащ мыпсэужу. УФ-м и МВД-м и унафэкIэ лэжьакIуэ 
куэдым я цIэхэр игъащIэкIэ хатхащ КъБР-м щыIэ МВД-м и 
спискэм.

Къалащхьэм къытеуа щIэпхъаджащIэхэм республикэр щызы-
хъумэу 2005 гъэм жэпуэгъуэм и 13-м зи гъащIэр зыта, КъБР-м 
щыIэ ФСБ-м и прапорщик Красиков Александррэ 2008 гъэм 
щIышылэм и 12-м лIыгъэ къигъэлъагъуэу хэкIуэда, милицэм и 
полковник КIарэ Анатолэрэ «Урысейм и ЛIыхъужь» цIэр къыфIа-
щащ, Налшык къалэ ЗэгурыIуэныгъэм и утыкум деж щыIэ 
ЩIыхь пхъэбгъум абыхэм я цIэхэр тетхащ.

Хабзэхъумэ IэнатIэхэм, сыт щыгъуи хуэдэу, къалэн куэд я пщэ 
къыдохуэ. Жылагъуэм щыщыIэ щытыкIэр егъэфIэкIуэным, ди 
щIыпIэм щыпсэу цIыхухэм, лъэпкъхэм я зэхуаку мамырыгъэрэ 
зэгурыIуэныгъэрэ дэлъыным, шынагъуэншагъэр къызэ-
гъэпэщыным, республикэм и сэбэп зыхэлъхэр пхыгъэкIыным я 
къару псори хузэщIагъэуIуэ. 

УЭРДОКЪУЭ  Женя.

Хабзэхъумэ IэнатIэхэм Iуту хэкIуэ-
дахэм я фэеплъу, Бахъсэн районым 
щекIуэкIащ волейболымкIэ рес-
публикэ зэхьэзэхуэ. 

ВОЛЕЙБОЛЫМКIЭ цIыхухъухэм я 
республикэ зэхьэзэхуэ щекIуэкIащ 
 Ислъэмей къуажэм дэт школ №4-м. Ар 
хуагъэфэщащ я къулыкъум пэрыту 
террористхэм яIэщIэкIуэда Ислъэмей 
щыщ щIалэхэм. Зэхьэзэхуэр къызэри-
гъэпэщащ Бахъсэн муниципальнэ 
 районым и щIыпIэ администрацэм 
физкультурэмкIэ, спортымкIэ, щIалэ-
гъуалэ политикэмкIэ и комитетым. 

ХьэщIэ лъапIэу зэхьэзэхуэм къра-
гъэблэгъащ Бахъсэн районым и адми-
нистрацэм и унафэщIым и къуэдзэ 
 Тохъутэмыщ Мухьэмэд, КъБР-м Во-
лейболымкIэ и федерацэм и прези-
дент Гуэнокъуэ Руслан, хабзэхъумэ Iэ-
натIэм Iуту хэкIуэда щIалэхэм я 
Iыхьлыхэр, Ислъэмей щыщу дзэ Iуэху 
хэхам хэтхэр. 

Зэхьэзэхуэм къекIуэлIахэм защыхуи-
гъазэм, Тохъутэмыщ Мухьэмэд къыхи-
гъэщащ зи къалэн зыгъэзащIэу хэкIуэ-

да я лъахэгъухэм я фэеплъу ира-
гъэкIуэкI зэхьэзэхуэм мыхьэнэшхуэ 
зэриIэр. 

«Мыпхуэдэ зэпеуэхэм къулыкъум 
пэрыту зи псэ зыта ди къуажэгъухэм 
пщIэ зэрахуэфащэр къегъэлъагъуэ. 
Дэ ди къалэнщ абыхэм зэрахьа лIы-
гъэр къэкIуэну щIэблэм ялъэдгъэ-
Iэсыныр. Мыпхуэдэ зэхыхьэхэм къы-
дэкIуэтей ныбжьыщIэхэр псэкупсэу 
егъасэ, нэхъыжьхэмрэ нэхъыщIэхэмрэ 
зы хабзэм зэрытетыр ящимыгъэ-
гъупщэу», - жиIащ унафэщIым и къуэ-
дзэм. 

Зэхьэзэхуэм къекIуэлIа спортсмен-
хэм зэкъуэтыныгъэ зэрахэлъыр, во-
лейболым зэрыхуэIэкIуэлъакIуэр, те-
кIуэ ныгу зэраIэр къагъэлъэгъуэ -    
фащ. 

Япэ увыпIэр къихьащ Дзэлыкъуэ 
 районым щыщ «Газпром Налшык, къу-
дамэ №8» гупым. Дыжьыныр КъБКъУ-м 
(Налшык) къикIа гупым яхьащ. Ещанэ 
увыпIэр КъШР-м къикIа «Хьэбэз» 
гупым хуагъэфэщащ. 

КЪУДЕЙ  Iэминэ. 

Я къуажэгъухэм я щIыхькIэ

Урысей ФСБ-м и управленэу КъБР-м щыIэм, КъБР-м щыIэ 
МВД-м и лэжьакIуэхэм экономикэ щIэпхъаджагъэм 
зэрыпэщIэт Iуэхухэр ирагъэкIуэкIыу, Прохладнэ районым и 
пощт зэпыщIэныгъэ къудамэхэм язым и унафэщIым зэри-
хьэ хабзэншагъэр къыщIагъэщащ.

АБЫ IУЭХУЩIАПIЭМ щекIуэкIыр щызэхуахьэс хъыбарегъа-
щIэм пцIы хилъхьэу къыщIэкIащ. 

Урысейм и СК-м и Следственнэ управленэу КъБР-м щыIэм 
уголовнэ Iуэху къиIэтащ УФ-м и УК-м и 274.1 статьям и 4-нэ 
Iыхьэм ипкъ иту. Апхуэдэ щIэпхъаджагъэ зылэжьар илъэси 
8-м нэскIэ ягъэтIыс. 

Хъыбар нэпцIхэр

УФСБ-м  къет

(КIэухыр. ПэщIэдзэр 1-нэ нап.).

Къапщтэмэ, гуфIэгъуэ дауэдапщэхэр 
езыгъэкIуэкI джэгуакIуэ Джэдгъэф Бес-
лъэн фестивалым хуигъэхьэзырат 
щIэуп щIэ зиIэ кхъуейплъыжькIэрыщIэр. 
Абы хэта дэтхэнэми саугъэт лъысащ. 

Фестивалым къекIуэлIахэм псом хуэ-
мыдэу ягу дыхьащ удз гъэгъа теплъэ зиIэ 
IэфIыкIэхэр. Зэхыхьэр нэхъри щIэщы-
гъуэ ящIащ, ди республикэм и мыза-
къуэу, къэралым и пщафIэ цIэрыIуэхэм 
ягъэ хьэзыра шхыныгъуэхэм. 

Къалэм зегъэужьынымкIэ «Платфор-
ма» институтым и унафэщI Шыхъуэстэн 
Оксанэ зэрыжиIэмкIэ, фестивалыр зэ-
рырагъажьэрэ иджырейм цIыху нэхъыбэ 
зэхуишэсащ. Я IэрыкIхэмрэ ерыскъып-
хъэхэмрэ ягъэлъэгъуам и мызакъуэу, 
пщафIэхэмрэ ерыскъы къыщIэзы-
гъэкIхэмрэ зэрыцIыхуну, зэпсэлъылIэну, 
зэчэнджэщыну, къыщIагъэкI хьэпшып-
хэмрэ ерыскъыхэкIхэмрэ нэгъуэщI 
щIыпIэхэми щащэу зэтраублэным теу-
хуауэ щыIэ Iэмалхэм зыщагъэгъуэзэну. 

Фестивалыр щрагъэжьа 2019 гъэм и 
жэпуэгъуэм дыхуеплъэкIыжмэ, Урысей 
псом япэ рекордыр щагъэуват: утыкум 
щыплъагъурт зи кIыхьагъыр метр 50, зи 
бгъуагъыр метр 20 хъу мыIэрысэ мозаи-
кэ. Къалэм зегъэужьынымкIэ «Платфор-
ма арт-зал» институтым и IэщIагъэлI 
Аккизов Керим жиIащ ар ягъэхьэзырын 
папщIэ мыIэрысэ зэмылIэужьыгъуэу 
тонн 40 (мыIэрысэ 175 440-рэ) абы щы-
гъуэ къызэрагъэсэбэпар. Илъэс блэкIа-
хэм екIуэкIа фестивалхэм щагъэуват 
мыIэрысэм къыхэщIыкIа теплъэгъуэ 
зэмылIэужьыгъуэхэр, «Сосрыкъуэ» шха-
пIэм и теплъэри хыхьэу. Иджырейм 
хыхьэу утыкум щагъэуват мыIэрысэ тонн 
бжыгъэ зэрылъ «Газ-51 автомашинэр, 

 хуейм мыIэрысэ къищтэфу. Ар КъБР-м 
Мэкъумэш хозяйствэмкIэ и министер-
ствэм и тыгъэт. 

Фестивалым зыкърезыгъэхьэлIахэм 
Iэмал яIащ спорт зэхьэзэхуэхэм, джэгу-
кIэ зэмылIэужьыгъуэхэм хэтыну, я нэгу 
зрагъэужьыну, бжьыхьэ теплъэ иIэу 
ягъэхьэзыра плIанэпэхэм сурэт щызы-
трагъэхыну. Республикэм и артистхэм 
макъамэ пшыхьхэр ягъэдэхащ, театр 
теп лъэгъуэхэр ягъэлъэгъуащ. 

МахуищкIэ зэхэта фестивалым зэхуи-
шэсахэм я нэгу зрагъэужьащ Санкт-Пе-
тербург къикIа «Хор во весь двор» 
гупымрэ Челябинск и «Выше неба» шоу-
проектым и артистхэмрэ. Налшыкдэсхэм 
я гъусэу, музыкантхэм ягъэзэщIащ куэ-
дым фIыуэ ялъэгъуа уэрэд цIэрыIуэ хэр. 

Зэхыхьэ дахэр и щыхьэтщ республикэм 
и щIы гектар мин бжыгъэхэм мыIэрысей-
хэр зэрыщагъэкIым, бжьыхьэм мыIэрысэ 
берычэт къызэрыпачыжым, абы щIына-
лъэм исхэр зэрыригушхуэм. Гу зылъып-
тэращи, фестивалым кIуэ пэтми зеубгъу, 
и программэри нэхъ щIэщыгъуэу къы-
зэрагъэпэщ, хьэщIэхэм я бжыгъэми къы-
хохъуэ. «Яблочный джем» фестивалыр 
щIызыхашэм и зы щхьэусыгъуэщ зы-
гъэпсэхугъуэ махуэхэм унагъуэхэр, бла-
гъэхэр, ныбжьэгъухэр зэхуэзэным щхьэ-
пэну зэрыхуейр. Абы и лъэныкъуэкIэ 
зэхыхьэ гуапэр зи жэрдэмхэм я къа-
лэныр къехъулIащ. Махуищым екIуэкIа 
фестивалым къалэдэсхэмрэ абы и 
хьэщIэхэмрэ зыщагъэпсэхуарэ я нэгу 
зрагъэужьауэ зэбгрыкIыжащ. Балигъи 
сабии зэхыхьэр фIыуэ ялъэгъуащи, 
етIанэгъэ щыIэнум зэрыпэплъэнум шэч 
хэлъкъым. 

ТЕКIУЖЬ  Заретэ. 
Сурэтхэр  Къарей  Элинэ  трихащ.

МыIэрысэм иращIэкIа дауэдапщэ

Къэрал  кIуэцI  IуэхухэмкIэ  органхэм  я  лэжьакIуэхэу  зи
 къулыкъур  зыгъэзащIэу  хэкIуэдахэм  нобэ  я  фэеплъ  махуэщ

Узыншагъэ 

2026 гъэм и щIышылэм - шыщхьэуIум Къэбэрдей- 
Балъкъэрым IэфIыкIэу къыщыщIагъэкIам и куэда-
гъыр тонн мин 11,28-рэ мэхъу. Нэгъабэ и апхуэдэ пIа-
лъэм щыIа бжыгъэхэм нэхърэ проценти 128,6-кIэ нэ-
хъыбэщ ар. КъищынэмыщIауэ, шыщхьэуIу мазэм              
къриубыдэу къыщIагъэкIам и куэдагъыр проценти 
114,5-кIэ нэхъыбэщ 2025 гъэм и шыщхьэуIум яху зэ-
фIэкIам нэхърэ. 

РЕСПУБЛИКЭМ  ерыскъымрэ ерыскъыхэкIхэмрэ 
елэжь и IуэхущIапIэхэм нэкулъ лIэужьыгъуэу тонн                 
573,5-м нэблагъэ къалэжьащ е нэгъабэ и апхуэдэ пIа-
лъэм щыIа бжыгъэхэм нэхърэ процент 32,2-кIэ нэхъыбэ. 
Къапщытэж пIалъэм къриубыдэу лыхэкIыу къыщIа-
гъэкIам и куэдагъым процент 45,4-кIэ хагъэхъуащ е          
тонн мини 145,4-рэ ар хъуащ. ШыщхьэуIу мазэм къриу-
быдэу къалэжьар проценти 160-кIэ нэхъыбэщ нэгъабэ и 
апхуэдэ пIалъэм яхузэфIэкIам нэхърэ. 

2026 гъэм и мазийм республикэм шэ зэфэу къыщы-
щIагъэкIащ тонн 32,12-рэ. Нэгъабэ и апхуэдэ пIалъэм 
щыIа бжыгъэхэм проценти 110,8-кIэ хуокIуэ ар. Кхъуейрэ 
кхъуейлъалъэу къалэжьар тонн мини 3,53-рэ хъуащ е 
 нэгъабэрей бжыгъэхэм нэхърэ проценти 10,2-кIэ нэ-
хъыбэ. Шхууэ ягъэпцIащ тонн мин 18,86-рэ е нэгъабэ и 
апхуэдэ пIалъэм яхузэфIэкIам нэхърэ проценти 113,4-кIэ 
нэхъыбэ. 

КъищынэмыщIауэ, Iэщым ирагъэшх Iусыпхъэу къа-
лэжьам хуэдэ 1,5-кIэ хагъэхъуащ е тонн мин 90,8-рэ ар 
 хъуащ. 

Нарзаныпсрэ псыIэфIу къыщIагъэкIар, литр ныкъуэ 
зэрыхуэ птулъкIэхэм игъэхъуауэ, мелуан 74,1-рэ хъуащ 
икIи нэгъабэ и апхуэдэ пIалъэм щыIа бжыгъэхэм нэхърэ 
процент 22,8-кIэ нэхъыбэщ. Фадэу щымыт нэгъуэщI 
псыхэкIыу птулъкIэхэм ирагъэхъуар мелуани 6,89-рэ 
 хъуащ е нэгъабэрей бжыгъэхэм елъытауэ проценти 2,5-
кIэ нэхъыбэщ. 

Апхуэдэу щыхъукIи, языныкъуэ ерыскъыхэкIхэмкIэ 
щыIа бжыгъэхэр нэхъ мащIэщ 2025 гъэм и щIышылэм - 
шыщхьэуIум яхузэфIэкIам елъытауэ. ЖыпIэнурамэ, 
 тхъуцIынэу, тхъу гъэвэжауэ, шэ дагъэу къыщIагъэкIар 
зэрыхъуар тонн мин 1,18-рэщ е нэгъабэ и апхуэдэ пIа-
лъэм къалэжьам и процент 85,5-рэ. 

ХадэхэкIрэ Iэгъэбэгуу траIуэнтIащ банкI мелуан 52-м 
нэблагъэ. Нэгъабэ и апхуэдэ пIалъэм яхузэфIэкIам и 
процент 52,2-рэщ ари зэрыхъур. 

2026 гъэм и щIышылэм - шыщхьэуIум къриубыдэу щэ-
кIым елэжь IуэхущIапIэхэм продукцэ зэхуэмыдэу мелуан 
15,06-рэ къыщIагъэкIащ е нэгъабэ и апхуэдэ пIалъэм 
щыIа бжыгъэхэм нэхърэ проценти 114,5-кIэ нэхъыбэ. Абы 
щыщу  мелуан 14,29-р  тепIэнщIэлъынрэ щIагъ щIэлъ-
рэщ. Ари процент 114,5-кIэ нэхъыбэщ 2025 гъэм и ма-
зийм щыIа бжыгъэхэм елъытауэ. 

Ухуэныгъэхэм къыщагъэсэбэпу цементу, бетону, Iэ-
рыщI мывэм къыхэщIыкIа продукцэу къыщIагъэкIар 
 кубометр мин 38,9-рэ хъуащ е нэгъабэ яхузэфIэкIам 
 нэхърэ процент 29,3-кIэ нэхъыбэ. Асфальтрэ бетону 
зэхэщIащ тонн мини 109,2-рэ е нэгъабэрей бжыгъэхэм 
 нэхърэ проценти 115,3-кIэ нэхъыбэ. 

Къапщытэж пIалъэм къриубыдэу электрокъарууэ къа-
лэжьащ киловатту мелуан 440,9-рэ е нэгъабэ и апхуэдэ 
пIалъэм щыIа бжыгъэхэм нэхърэ проценти 6,5-кIэ нэ-
хъыбэ. Псы хуабау къалэжьащ гигакалориеу мелуан 1,17-
рэ е нэгъабэрейм нэхърэ процент 23, 3-кIэ нэхъыбэ.

ЗЭКIУРЕЙ  Ислъам.

Дунейм къытехьэ тхылъхэр щIэны-
гъэщIэм я къигъэхъуапIэ, къэхъукъа-
щIэхэмрэ цIыху щхьэхуэхэмрэ щы-
гъуазэ уахуэзыщI къудейкъым - тхылъ-
хэм яхэтщ цIыхубэ тхыдэм, гъащIэм я 
унэтIыныгъэ куэдым я фэ  еп лъхэм 
 хъумапIэ яхуэхъуахэри. Апхуэдэхэм 
щызэхуэхьэсащ Iуэхугъуэ хэхахэм 
яхуэ гъэпса гупсысэхэр, мурадхэр, 
 къэ рал тхыдэм лъэужь къыщызыгъэ-
на цIыхухэм, IэнатIэхэм я къекIуэ кIы-
кIахэр. А къыдэкIыгъуэ лъапIэхэм 
ящыщщ иджыблагъэ дунейм къыте-
хьа «Руководители правоохранитель-
ных органов Кабардино-Балкарии             
ХIХ - ХХI вв. Очерки и материалы к био-
графиям» фIэщыгъэр зиIэ тхылъы-
щIэр. Ар зи къалэмыпэм къыпыкIахэр 
хабзэхъумэ IэнатIэм и веранхээу Чер-
новэ Алёнэрэ Белов-Щусь Викторрэщ. 

ДИ щIыналъэм и хабзэхъумэ IэнатIэр 
зэрызэтеувамрэ абы и пашэу щыта къу-
лыкъущIэхэмрэ ятеухуа тхылъ куп щIа-
фIэм зэпкърыхауэ къыщыгъэлъэгъуэ-
жащ тхыдэ мыхьэнэ зиIэ Iэхугъуэ куэд. 
Къыхэдгъэщынщи, IэнатIэм теухуа ап-
хуэдэ тхылъ иджыри къэс ди деж къы-
щыдэкIакъым. Абы къыщыхьащ пэжыр 
зи лъабжьэ, тхыдэ мыхьэнэ зиIэ дэф-
тэрхэр, сурэтхэр, нэхъапэм зэи зыщIы-
пIи къыщытрамыдзауэ. Ахэр авторхэм 
егугъуу къыщаугъуеящ дэфтэр хъума-
пIэ зэмылIэужьыгъуэхэм икIи екIуу щы-
зэхуахьэсыжащ жэуаплыныгъэр зыха-
щIэу зэлэжьа тхылъ купщIафIэм. 

Тхылъым къызэрыщыгъэлъэгъуам-
кIэ, блэкIа лIэщIыгъуищым къриубыдэу 
хабзэхъумэ IэнатIэм ди щIыналъэм хэп-
щIыкIыу зыщиужьащ. Зэман зэхуэ мы-
дэхэм абыхэм зэрахьэ къулыкъум зэ-
мыщхьу еджэу щытащ: «щIыналъэм 
 хабзэр щыхъумэнымкIэ IэнатIэм и 
унафэщI», «цIыхубэ комиссар», «къэрал 
кIуэцI IуэхухэмкIэ министр». Зи къа-
лэным хуэпэж къулыкъущIэ лъагэхэри       
я псэ емыблэжу дапщэщи елIэлIащ жы-
лагъуэм хабзэрэ зэпIэзэрытыгъэрэ 
щытепщэу щыгъэтыным. Тхылъым увы-
пIэшхуэ щеубыд совет лъэхъэнэм къриу-
быдэу хабзэхъумэ IэнатIэм ди щIына-
лъэм зэрызыщиужьам. 

А IэнатIэм и пашэу ди деж щыщы-     
тащ къэралым и лъэпкъ куэдым къахэ-
кIа IэщIагъэлIхэр. Абыхэм ящыщ дэт-
хэнэри хьэлэлу хуэлэжьащ (ноби аращ) 
цIыхуми къэралми, жэуаплыныгъэ   
хэлъу я пщэрылъ Iуэхухэр зэфIахыу. А 
псори къалъытэри, 2026 гъэр УФ-м и 
лъэпкъхэм я зэкъуэтыныгъэм и илъэсу 
зэрыщытыр я тегъэщIапIэу, тхы лъыщIэм 
лъэтеувэ щыхуащIащ Пушкин Александр 
и цIэр зезыхьэ Библиотекэ  нэхъыщхьэм. 
А къыдэкIыгъуэ къызэры мыкIуэр жыла-
гъуэм гулъытэншэ зэ рыщымыхъуам и 
щыхьэт наIуэт а зэIущIэм цIыху куэд 
екIуэлIауэ зэрыщытари. 

- Тхылъым щызэхуэтхьэсыжащ  КъБР-м 
и архив хъумапIэм щIыналъэм и хабзэ-
хъумэ IэнатIэм и тхыдэм ехьэлIауэ щIэлъ 
хъыбархэм, дэфтэрхэм, сурэтхэм ящы-
щу куэд. Тхылъым къыщытхьащ тхыдэ 
мыхьэнэ зиIэ дэфтэрхэр, теплъэгъуэхэр, 
сурэтхэр, план зэмылIэужьыгъуэхэр, 
хъыбарегъащIэ IэнатIэхэм зэман зэ хуэ-
мыдэхэм къытеухуауэ щыта тхыгъэ хэм, 
къыдэкIауэ щыта тхылъхэм ящыщ 
Iыхьэхэр, - жиIащ КПРФ-м и Налшык 

Фэеплъ мыкIуэдыжхэм я хъумапIэ

 къалэ къудамэм и секретарь, «Урысейм 
и гугъапIэ» Бзылъхугъэхэм я урысей-       
псо зэгухьэныгъэм Къэбэрдей-Балъ-
къэрым щиIэ къудамэм и пашэ Черновэ 
Алёнэ. - Дэ, сэрэ Белов-Шусь Викторрэ, 
тхылъыр щыдгъэхьэзырым хуабжьу ды-
хуэсакъащ абы къыщытхьыну ди мурад 
дэтхэнэ хъыбарри, дэфтэрри, сурэтри 
пэжу, гурыIуэгъуэу зэрыщытыным. 

Черновэм зэрыжиIамкIэ, тхылъыр зыт-
хахэм къаугъуеяхэм яхэлъащ Iуэхугъуэ 
хьэлэмэт куэд къызыхэщыж дэфтэр-  
хэр, нэхъапэм зыщIыпIи хэIущIыIу ща-
мыщIауэ. Ар тепсэлъыхьащ лIэщIыгъуэ 
блэкIам и 80 гъэхэм КъБАССР-м и  МВД-м 
политикэмкIэ и къудамэм и IэщIагъэлI-
хэм министрым и къуэдзэ Мэрзей За-
лымджэрий и унафэм щIэту Къэбэрдей-
Балъкъэрым и милицэм и тхыдэмкIэ му-
зей хьэлэмэт къыщызэрагъэпэщауэ зэ-
ры щытам. Дэфтэр, сурэт хьэлэмэт куэд 
щызэхуахьэса музейм зыплъыхьакIуэ 
яшэрт школакIуэхэр, кIуэрт хабзэхъумэ 
IэнатIэм пэрыхьагъащIэ лэжьакIуэхэр. 
IуэхущIапIэщIэр жыджэру ядэлажьэрт 
хабзэхъумэ IэнатIэм, Хэку зауэшхуэм я 
ветеранхэм, зауэлI-интернационалист-
хэм. ЖыпIэнурамэ, лэжьыгъэшхуэ ще-
кIуэкIырт музейм, абы и экспонатхэм ма-
хуэ къэс къахэхъуэми ярейт, апхуэдизу 
хьэпшып, дэфтэр хьэлэмэт куэд щызэ-
хуахьэсати. 

ЗэхъуэкIыныгъэхэм я лъэхъэнэм му-
зейр зэхуащIыжащ, абы щызэхуахьэсауэ 
щыта псори лъэужьыншэу кIуэдащ. 
ИужькIэ етIуанэу зэхуахьэсыжауэ щы-
тащ дэфтэр куэд, атIэми, ахэри яхуэхъу-
макъым. 

2014 гъэм ещанэрейуэ а Iуэхур къи-
Iэтыжащ подполковник Черновэм (а лъэ-
хъэнэм ар и унафэщIт республикэм и  
 хабзэхъумэ IэнатIэм ЩэнхабзэмкIэ и 
центрым). Абы щыгъуэ КъБР-м къэрал 
кIуэцI IуэхухэмкIэ и министру щыта Ва-
сильев Сергей и унафэкIэ Алёнэ иужь 
ихьащ Къэбэрдей-Балъкъэрым и МВД-м 
и Тхыдэ музей къызэгъэпэщыжыыным. 
IуэхумкIэ гууз-лыуз зиIэ и лэжьэгъухэм 

ящыщхэр и гъусэу ар куэдрэ щылэжьащ 
КъБР-м и дэфтэр хъумапIэхэм, IэнатIэм 
и ветеранхэм я уней архивхэм. Дауэ ищI-
ми, министрым и унафэр игъэзэщIащ. 
Хэку зауэшхуэм ТекIуэныгъэ ин къыз э-
ры щытхьрэ илъэс 70 щрикъум ирихьэ-
лIэу, 2015 гъэм накъыгъэм и 8-м, ди рес-
публикэм гуфIэгъуэ щытыкIэм иту 
къыщызэIуахауэ щытащ Къэбэрдей- 
Балъкъэрым и МВД-м и Тхыдэ музейр. 
Зыгъэпсэхуи хущIыхьэгъуи имыIэу Чер-
новэм лэжьыгъэшхуэ зрихьэлIа а Iуэ ху-
щIапIэр ноби мэлажьэ, екIуалIэхэм зы-
хуей щагъуэту, щIыналъэм и хабзэхъу-       
мэ IэнатIэм и зэфIэувэныгъэм ехьэлIа 
Iуэхугъуэ хьэлэмэтхэм зыщагъэгъуэзэ-
фу. 

А зэманым Алёнэ зэхуихьэсауэ щы-
тащ зи гугъу тщIы щIыналъэ IэнатIэм и 
тхыдэм епха дэфтэр куэдыщэ. Псори 
зэхэту ахэр хъуат напэкIуэцI минхэр 
къызэщIэзыубыдэ тхылъымпIалъэ ину 
30-м нэс. Абыхэм IупщIу къахэщырт рес-
публикэм и хабзэхъумэ IэнатIэм и па- 
шэу щытахэм я лэжьыгъэри, гупсысэрэ 
мураду яIахэри, езыхэм гупми IуэхущIа-
пIэми я дежкIэ мыхьэнэуэ яIахэри щIы-
гъужу. Жэуаплыныгъэ лъагэ зыпылъ а 
IэнатIэм пэрагъэува дэтхэнэ цIыхухъу-
ми, дауи, и щIыбагъ къыдэлъа щIэны-
гъэри зэфIэкIри зэхуэмыдэт, атIэми, 
 дэтхэнэри гурэ псэкIэ хущIэкъуащ ди 
республикэм хабзэр къыщызэпе мы-
гъэудыным, щIэпхъаджагъэхэм зы ще-
мыгъэубгъуным. 

А псори къызыхуэтыншэу тхылъы-
щIэм къыщызэщIакъуэжащ Черновэ 
Алёнэрэ Белов-Щусь Викторрэ. Къыхэд-
гъэщынщи, абыхэм зы зэман къулыкъу 
щащIауэ щытащ Елабугэ къалэм дэт 
 Милицэм и школ нэхъыщхьэм. Нэгъабэ 
абыхэм зэдатхащ Урысей МВД-м лите-
ратурэмкIэ и саугъэтыр къызыпэкIуа, а 
еджапIэ цIэрыIуэм и тхыдэм теухуа 
тхылъ хьэлэмэт. 

Мы зэманым Белов-Щусь Виктор уры-
сейм щыцIэрыIуэ тхакIуэщ. Абы и къа-
лэмыпэм къыпыкIащ тхылъ хьэлэмэт 
 30-м нэс. Виктор Урысей географие зэ-
гухьэныгъэм хэтщ, абы Елабугэ щиIэ 
 къудамэм и унафэщIщ. Апхуэдэу абы и 
уней музейм щызэхуихьэса пасэрей           
жьэ пшынэ лIэужьыгъуэхэр Гиннессым 
РекордхэмкIэ и тхылъым иратхащ, ду-
ней псом апхуэдэ коллекцэу а зым фIэ-
кIа зэрыщымыIэр къалъытэри. 

Зи гугъу тщIы тхылъыр и апхуэдэ япэ 
лэжьыгъэкъым дзэ къулыкъум къы-
пэрыкIыжа подполковник, УФ-м и жур-
налистхэм я союзым хэт Черновэ Алё- 
ни. Абы и къалэмыпэм нэхъапэIуэкIэ 
къыпыкIащ Къэбэрдей-Балъкъэрым и 
МВД-м и тхыдэм теухуа тхылъибл. Къи-
нэмыщIауэ, Алёнэ зэфIигъэувэжащ            
Хэку зауэшхуэм и илъэсхэм ди респуб-
ликэм и партизан зэщIэхъееныгъэм лIы-
гъэ хэлъу хэта Добротворская Любоврэ 
1968 гъэм Налшык бэзэрым къыщы-
хъуауэ щыта зэпэщIэувэныгъэм хэкIуэ-
дауэ щыта милицэм и старшинэ Токарев 
Владимиррэ я гъащIэр, абыхэм я фэе-
плъ сынхэри гъэувыным и зэфIэкI хилъ-
хьащ. 

Ди республикэми къэралым и нэ-
гъуэщI щIыналъэхэми щагъэуващ къу-
лыкъум пэрыту зи псэр зыта хабзэ хъу-       
мэ лэжьакуIэхэм я фэеплъ куэд. Черновэ 
Алёнэрэ Белов-Шусь Викторрэ я къа-
лэмыпэм иужьрейуэ къыпыкIа «Руково-
дители правоохранительных органов 
 Кабардино-Балкарии ХІХ - ХХІ вв. Очер-
ки и материалы к биографиям» тхылъыри 
а IэнатIэм хьэлэлу пэрыта къулыкъущIэ-
хэм я фэеплъ нэхущ. А лэжьыгъэ куп-
щIафIэр, дауи, апхуэдэуи хъуащ ди 
 щIыналъэм къикIуа тхыдэ гъуэгуанэм 
щыщ Iыхьэшхуэ.

КЪАРДЭН  Маритэ. 

Къалэжьым хохъуэ

Дызэрыт мазэм и ныбжьыр илъэс 
70 зэрырикъум сыщыгъуазэти, и теле-
фоныр къызогъуэтри Кумыщ Мухьэр-
бий деж сопсалъэ «уи юбилейм теу-
хуауэ тхыгъэ згъэхьэзырын си му-
радщи, дызэхуэзамэ арат», жызоIэри. 
«Сэ апхуэдэхэр сфIэфIыщэкъым» 
 жи Iэри япэщIыкIэ схутечакъым. ИтIа-
нэ, сытми, «нтIэ, ар адыгэм зыгуэркIэ 
сэбэп хуэхъуну къэплъытэмэ...» щы-
жиIэм, «хуэхъунущ, уэ уи дуней те-
тыкIэм, блэжьам сыщыгъуазэщ» пэз-
дзыжри, акъылэгъу къэсщIащ. Газет-
еджэм Мухьэрбий и гугъу яхуэсщIыну 
сыщIыхуейр и ныбжьыр илъэс 70 
зэрырикъур, зэрыгенерал къудейртэ-
къым, уеблэмэ нэхъыщхьэри аратэ-
къым, атIэ адыгэгу зэрыкIуэцIы-
лъым, зэрыадыгэпсэм, и лъэпкъым 
зэры хуэпэжым сыщыгъуазэти аращ. 
Нэхъа пэхэми дызэхуэзэри адыгэ- 
шыр зэфIэгъэувэжыным зэрелэжьым 
гупсэхуу тепсэлъыхьыгъат. 

МУХЬЭРБИЙ къыщыхъуар адрей 
 къуажэдэсхэм зыкIи къащхьэщымыкI 
адыгэ унагъуэ къызэрыгуэкIщ. Къу лъ-
къужын Ищхъэрэ щыщ зэщхьэ гъусэхэм, 
Мылэрэ Татуржанрэ, хьэблэми жылэми 
къызэрыщацIыхур ла жьэ-ш хэжу къэ-
гъуэ гурыкIуэ, бын тэмэм къы зы-
щIэтаджэ унагъуэут. Адэ-анэм я жыIэм 
щIэту, щхьэж и зэфIэкI къызэ рихькIэ 
къэзылъ хуахэм щIэгъэкъуэн яхуэхъуу 
къэхъурт Iэсияти, Мухьэрбии, Хьэмид-
бии. Iуэху нэхъыбэ зи пщэ къы дэхуэр 
щIалэ нэхъыжьырт, Мухьэрбийт. 5 - 6-нэ 
классхэм щыкIуэм щегъэжьауэ и адэм и 
шыгумкIэ мэз кIуэрт, губгъуэм мэкъушэ 
дэкIырт, шыр хигъэпщырт, гъунэгъухэ-
ми Iэпыдзлъэ пыдз яхуэхъурт. Ауэ акъыл 
жан зиIэ щIалэщIэм Iуэху щIэныр и 
щхьэм къызэрысыр и щхьэу сыгъуэу и 
еджэныр Iэпэдэгъэлэл ищIыртэкъым. 
Школым щрагъэдж предмет псоми 
хъар зынэу хэзагъэрт ар, нэхъы фIу 
еджэхэм ящыщт, ауэ псом хуэмыдэу и 
щIасэт есэпымрэ физикэмрэ. Ап хуэ дэу 
зы хилъхьэ щыIэтэкъым лIыхъужьх эм 
 ятеу хуа художественнэ тхылъхэр. 

Курыт еджапIэм къыщIэкIа нэужь, 
Кумыщыр щIотIысхьэ ди университе-
тым и физико-математикэ факульте-
тым. Школым ещхьу, абыи щытемы-
хьэулеикIыу егъэджакIуэхэм кърат 
 дерсхэр егъэзащIэ, университетым ще-
кIуэкI Iуэхухэм хуэжыджэрщ. Жэрдэм 
хъарзынэ зыхэлъ щIалэр 3-нэ курсым 
щIэсу хах еджапIэ ищхьэм щIэс сту-
дентхэм къызэрагъэпэща самоуправ-
ленэм я Советым и унафэщIу. А зэ-
маным и адэр дунейм ехыжати, очнэу 
зэреджэм хуэдэу, мэув лэжьапIэ - зи 
щытхъу зэхаха щIалэм дзыхь къыхуащI 
общежитым и комендант къалэныр. 
ЕджэнымкIи къыщIэмыхуэу, жылагъуэ 
гъащIэми жыджэру хэту, лэжьапIэри 
здихьу Мухьэрбий къеух университе-
тыр. 

 Дэтхэнэ IэнатIэри къащтэ, сыт щы-
гъуи хуэныкъуэщ щIэныгъэфI зыб-
гъэдэлъ, пщэрылъ щыпщI къалэныр 
екIуу зезыхьэфын IэщIагъэлI. Къулъ-
къужын щыщ щIалэм и шыфэлIыфэр 
зыхуэдэр ягъэунэхуати, къагъэнэжри 
щылэжьэн иригъэжьащ университе-
тым. Кумыщыр къыщацIыхурт Налшык 
къалэ и комсомол комитетми, зы махуэ 
гуэрым ираджэри, «КГБ-м уэ пхуэдэ 
щIалэщ щылэжьэну къалъыхъуэр, уа-
рэзымэ, уахуэдгъэлъэгъуэнщ укъащ-
тэну», къыжраIэ. Зытриубыдэнур имы-
щIэу, ректорым - Лъостэн Владимир - 
деж Мухьэрбий щIохьэри и Iуэхур 
 хуе Iуатэ.  «Апхуэдэ дзыхь  къы  щып-
хуащIакIэ, укIуэмэ тэмэму къызолъы-
тэ», - къыжреIэ абы. Арати, университет 
нэу жьым Кумыщым лэжьэн щы щIедзэ 
щIалэгъуалэ хэплъыхьа фIэкIа къэзы-
мыщ тэ хабзэхъумэ IэнатIэм. 

 КГБ-м и лэжьыгъэр нэхъыбэу зэп-     
хар къэралым и шынагъуэншагъэрщ, 
абы Iутхэм я къалэнщ щIэпхъаджагъэ 
нэхъ шынагъуэхэм пэщIэтыныр, къэра-
лым и лъабжьэр гъэбыдэныр. А зы-
хыхьахэм куэд мыщIэу яхэсыхьащ 
Мухьэрбий. Уеблэмэ я парт организа-
цэм и секретаруи хахащ. Зым ира-
гъэкIым, нэхъ жэуапышхуэ зыпылъ 
лэжьыгъэхэм пэрагъэувэм, адэкIэ 
 драгъэкIуэтейурэ, Къулъкъужын щIа-
лэр илъэс зыкъомкIэ щыIащ а Iуэху-
щIапIэм, абы и къудамэхэм ящыщ зым 
и унафэщIу лэжьащ. А IэнатIэм зэ-
рыпэрытым хуэдэурэ, юрист IэщIагъэм 

хуеджащ, уеблэмэ диплом плъыжькIэ 
къиухащ, иужькIэ КГБ-м и курс нэхъыщ-
хьэхэри къызэринэкIащ. 

2003 гъэм Кумыщыр ягъакIуэ Аст-
рахань областым шынагъуэншагъэмкIэ 
щыIэ управленэм и унафэщIым и 
 къуэдзэу, илъэс докIри, япэ къуэдзэ 
 мэхъу, уеблэмэ а IэнатIэм и Iэтащхьэ 
 къалэнри пIалъэкIэ игъэзэщIэн хуейуэ 
къыхудокI. Абы щIыгъуу здехь нэгъуэщI 
лэжьыгъи: судыщIэхэм я шыфэлIыфэр 
къэзыпщытэу, ахэр хэзыхыу Астрахань 
областым щыIэ коллегием президен-
тым и лIыкIуэу хагъэхьэ. 

Мухьэрбий псэупIэ-лэжьапIэ хуэхъуа 
щIыпIэр дыдейм жыжьэрэ гъунэгъуу 
ещхьтэкъым - пшахъуалъэт, егъэлеяуэ 
дунейр щыпщтырт, щхъуантIагъэр щы-
мащIэ дыдэт. Арати, мурад ещI а здэ-
кIуам жыг щыхисэну. КъокIуэжри, рес-
публикэм и унафэщIхэм яIуощIэ, и му-
радри яжреIэ. Ахэм къыдаIыгъри, псей, 
туя жыгыщIэ цIыкIухэр ирегъашэ Ас т-
рахани, и IуэхущIапIэм и хъуреягъкIэ 
щыхрегъасэ. 

Астрахань илъэс зыбжанэкIэ щыIауэ, 
Кумыщыр ягъакIуэ нэгъуэщI IэнатIэ: 
террорым пэщIэтынымкIэ щыIэ къэрал 
комитетым и къудамэу Ростов къалэм 
дэт Ипщэ федеральнэ щIыналъэм и уп-
равленэм и Iэтащхьэм и къуэдзэ мэхъу. 
Абы и пщэ дэлът наркотикхэр зэрызра-
гъэкIуэкIым кIэлъыплъыну, абы пэ-
щIэтыну. А Iуэхур тэмэму зэрихьэным-
кIэ Мухьэрбий сэбэпышхуэ къыхуэ-
хъуащ Астрахань щигъэзэщIа лэжьы-
гъэр. Ростов областым и закъуэтэкъым 
- Волгоград, Астрахань щIыналъэхэми, 
Адыгейми, Къэбэрдей-Балъкъэрми, 
Къэрэшей-Шэрджэсми, Шэшэн-Ингуш-
ми, Дагъыстэнми а узым, афияным 
 зыщемыгъэубгъуныр, а щхъухьыр зы 
щIыналъэм ирашу адрейхэм намы-
гъэсыныр и къалэнт ди лъэпкъэгъу 
 щIалэм. 

А здэщыIа щIыналъэхэм Iуэхугъуэш-
хуэ щызэфIигъэкIащ Кумыщым. Абы 
кIыхьу утепсэлъыхьыфынущ. Ауэ, дэнэ 
щыIами, лъагэу иIэта мыхъумэ,  абы            
зэи игъэлъэхъшакъым здикIа респуб-
ликэм, адыгэ лъэпкъым я пщIэр. Сыт 
хуэдэ къулыкъушхуэ зэрихьами, зы-             
ми емыпэгэкIыу, къызэрыгуэкI цIыхуу, 
дэтхэнэри и щхьэ ирилъыту къэгъуэ-
гурыкIуащ, ноби а зытет хьэлым текIа-
къым. Мы гупсысэр си щхьэм къисха-
къым - а лIым къыдэлэжьахэм, фIыуэ 
зыцIыхухэм жаIар тегъэщIапIэ сщIауэ 
аращ. Ростов, Астрахань щыщыIа 
илъэс хэм мащIэм сэбэп яхуэхъуа ар 
доху тыр IуэхукIэ - хэти пIалъэкIэ зыщIэ -
сын унэкIэ, хэти мылъкукIэ дэIэпы-                 
къуу, хэти сымаджэщым игъакIуэу. 
Абыхэм я бжыгъэр Iэджэ мэхъу. 

 НэгъуэщI щIыналъэхэм, зэрыжаIэу, 
щхьэкъэIэт имыIэу зыпэрыт IэнатIэхэр 
щызэрихьэми, абыхэм яхэсыхьами, Му-
хьэрбий зы махуи игу ихуртэкъым и хэку 
цIыкIур, и къуажэжьыр. Iэмал игъуэ-
тыхукIи къихьэжырт Къэбэрдей-Балъ-
къэрым, кIуэжырт и адэжь лъапсэм.        
Ди республикэм и Президент Къано-
къуэ Арсен Ростов щекIуэкI къэралпсо 
зэIущIэхэм ящыщ зым щыIэу «дыздэ-
гъэлажьэ» жиIэу зыкъыщыхуигъазэм 
«хьэуэ» къыхигъэкIакъым - Налшык 
 къокIуэжри, экономикэмкIэ, шына-        
гъуэншагъэмкIэ ди щIыналъэм щыIэ 
советым и секретарь къулыкъум пэро-
увэ. А IэнатIэр Кумыщым зэрихьащ 
илъэ сищкIэ, пенсэм кIуэхукIэ. 

Мухьэрбий адыгэ Iуэхур и псэм щыщ 
Iыхьэу зэрыщытыр, шы зэримыхуэ 
щхьэкIэ ар фIыуэ зэрилъагъур ящIэрт а 
IэнатIэм бгъэдэт ди лъэпкъэгъу щIа-
лэхэми, махуэ гуэрым зы гуп къыхуо-
кIуэри я мурадыр къыхуаIуатэ. Абыхэм  
я хъуэпсапIэт адыгэшыр зэфIэгъэувэ-
жыным телажьэ къэралпсо зэгухьэ-
ныгъэ къызэрагъэпэщыну. Дауи, Ку-
мыщыр щымыгуфIыкIыу къэнакъым 
абыхэм къыхалъхьа Iуэхум. «Уэ нэхъ зэ-
фIэкI уиIэщи, зэгухьэныгъэм и тхьэ-
мадэу тхуэув» жаIэу къыщелъэIуми 
арэзы ядэхъуащ. А лэжьыгъэми нэ-
хъуеиншэу пэрытащ Мухьэрбий, ноби 
пэрытщ. Уеблэмэ абы и жэрдэмкIэ 
 урысейпсо зэгухьэныгъэр «Адыгэшыр 
фIыуэ зылъагъухэм, зезыхуэхэм я 
 дунейпсо зэгухьэныгъэ» хъуащ. А Iуэ-
хум зрагъэубгъун папщIэ Шэджэм 
 щIыналъэм щIы къыщыIахащ, лэжьа-
пIэ унэ щаухуащ. Я IуэхущIафэм нэ-
хъыбэ щагъэгъуэзэн, а Iуэхум цIыху нэ-
хъыбэ драгъэхьэхын, къыхашэн хьи-

сэпкIэ, зы гъэ Европэ къэралхэм ягъэ-
кIуауэ щытащ шууей гуп, километр  мин 
зыбжанэ зэпачу. Адыгэшыр фIыуэ 
зылъагъухэм, зезыхуэхэм я дунейпсо 
зэгухьэныгъэм мы зэманым Кумы-  
щыр щIыхь зиIэ и президентщ, абы и 
лэжьыгъэр ипэкIэ игъэкIуэтэн папщIэ 
хузэфIэкI къигъанэркъым, шы Iуэхум 
пыщIауэ щыIэ къэралпсо институтми 
зэгухьэныгъэр шэщIауэ долажьэ. 

- Дэнэ щIыпIэ ущылажьэми гугъу зеб-
гъэхьын хуейщ, - жеIэ Мухьэрбий, - абы 
щыгъуэщ уи Iуэхур щыкIуэтэнур, пщIэ 
ущиIэнур. Си щхьэкIэ сыщогуфIыкI  икIи 
срогушхуэ органхэм хэту, дохутыру, 
 нэгъуэщI IэнатIэхэр дахэу зэрахьэу ди 
хэкум и адрей къалэхэм щыIэ ди щIа-
лэхэм я хъыбарыфI щызэхэсхкIэ. 
 Къэ бэрдейм уисми дэнэ ущыIэми 
 укъы зыхэкIа лъэпкъым и хабзэр зы-
щыбгъэгъупщэ хъунукъым. Зы цIыхум 
лъэпкъ псор игъэпудынкIэ мэхъу. Иужь 
зэманым хуабжьу сигу къоуэ ди ады-
гэбзэм и Iуэхур. Паркми нэгъуэщI щIы-
пIэхэми сыщрохьэлIэ дадэ-нанэхэр я 
 къуэрылъху-пхъурылъху цIыкIухэм уры-
сыбзэкIэ епсалъэу. Урысыбзэр фIыуэ 
тщIэн хуейщ, дауи, ауэ ди анэдэлъ-
хубзэр IэщIыб тщIымэ, ди лъэпкъым и 
пщэдейм дежкIэ ар хэплъэгъуэщ. Бзэр 
щымыIэжмэ, лъэпкъри щыIэжкъым. 
Анэм и бзэр ящIэн хуейщ цIыху къызэ-
рыгуэкIхэми къулыкъушхуэ зыIыгъ 
адыгэхэми. Ди лъэпкъ Iуэху нэгъуэ-
щIым зэрихуэнукъым дэ езым зед мы-
хуэжмэ. 

ЗыIута IэнатIэхэм къыщратауэ Ку мы-
щым иIэщ дамыгъэ, щIыхь тхылъ зы-
къом. «Къэбэрдей-Балъкъэрым щIыхь 
зиIэ и юрист» цIэр къыфIащащ. Ауэ а 
псом ящхьэу къелъытэ полицэм и ге-
нерал-майор щыхъуам щыгъуэ я жы-
лэм ирагъэблэгъэжу «Къулъкъужын 
Ищхъэрэм щIыхь зиIэ и цIыху» цIэр 
къызэрыхуагъэфэщар. 

Мухьэрбий зэрыадыгэлI нэсым, 
гулъы тэшхуэ зэриIэм, зэрыгупцIанэм, 
лъэпкъым и гур зэрыхуэмыгъуэм, зэры-
жумартым и щапхъэ куэд къыпхуэ-
хьынущ. Илъэс тIощIырыпщI ипэкIэ абы 
зэхуишэсауэ щытащ Кумыщ унэцIэр 
зезыхьэу ди щIыналъэм щыпсэухэр икIи 
абы лъандэрэ лъэпкъыр нэхъ зэрыу-
быда хъуащ, я гъурри я цIынэри зэ-
рыщIэу. 

Апхуэдэу щIэмычэу щхьэхуэ-щхьэхуэу 
зэхуэсхэр къызэрегъэпэщ школым къы-
щыдеджахэр, университетым къы ды-
щIэ  сахэр хэту. А зэIущIэхэм Мухьэрбий 
гухэхъуэу щигъуэтыр пхуэмы Iуэтэ-
щIыным хуэдизщ. ФIэфIщ адыгэ лъэп-
къым гугъу зыхуезыгъэхь, хуэлажьэ 
цIы хухэм яIущIэну, епсэлъэну. Уеблэмэ 
ахэр зэхуишэсурэ пщIэ яхуещI, егъэлъа-
пIэ. 

Кумыщым гулъытэ лей зыхуищIхэм 
ящыщ зыщ СВО-р: цIыху куэдым зы-
къыхуагъазэ абы щыIэ ди щIалэхэм я 
IуэхукIэ - хэти къылъысын хуей пщIэр 
хузэгъэпэщыжыным иужь итщ, хэкIуэ-
дарэ ямыгъуэтыжмэ е къамышэжыф-
мэ, Ростов щиIэ и ныбжьэгъухэм я деж 
мэпсалъэри щIэгъэкъуэн къещI. 

КъищынэмыщIауэ, абы и нэIэ ятетщ я 
жылэм дэс ныбжьыщIэхэм. ЩIэх-щIэ-
хыурэ яхуозэ, адыгагъэм, хэкур, лъэп-
къыр фIыуэ лъагъун, хуэпэжын, фIыуэ 
еджэн зэрыхуейм яхутопсэлъыхь. 
Илъэс 20 хъуауэ я жылэм дэт курыт 
еджа пIитIым щыщу нэхъыфI дыдэу 
еджэ цIыхуихым мылъкукIэ защIегъа-
къуэ. 

 Мухьэрбийрэ абы и щхьэгъусэ Ларэ-
рэ зэдапIащ хъыджэбзищ: Джульеттэ, 
 Оксанэ, Мадинэ сымэ. Абыхэм къа-
тепщIыкIыжауэ яIэщ сабиипщI. Джу-
льет тэ казначействэм пыщIауэ Налшык 
 дэт IэнатIэм Iутщ, Оксанэрэ Мадинэрэ 
 Бэрбэч ХьэтIутIэ и цIэр зезыхьэ уни-           
верситетым егъэджакIуэу щыIэхэщ. 

Мухьэрбий сыщыдэуэршэрым, абы          
и псалъэхэм къыхэхуат мыпхуэдэу: 
«ЦIыхум гу къыслъатэу зыгуэр къыс-
хуащIэ нэхърэ сэ яхуэсщIэмэ, сэбэп 
 сахуэхъумэ куэдкIэ нэхъ дэрэжэгъуэ со-
гъуэт». 

И насыпщ апхуэдэ цIыхум. Я насыпщ  
и унагъуэм, Кумыщ лъэпкъым. Му-
хьэрбий хуэдэ цIыху псэ къабзэм, дауи,  
ирогушхуэ Къулъкъужын Ищхъэрэри,   
ар зыцIыху псори. Къуажэ къэс апхуэдэ 
зы дэсыгъащэрэт, жыуегъэIэ Мухьэр-
бий и дуней тетыкIэм. 

 САУТ  СулътIан. 

АдыгэлIым  и  хьэл-щэн  зыдэплъагъущ

Бахъсэн щIыналъэм и мэкъумэшыщIэхэм нартыхур 
еужьэрэкIыу Iуахыж мы махуэхэм. Мы гъэм гектар мин 
16 абы хухахащ, къитащ иджыблагъэ район администра-
цэм и пресс-IуэхущIапIэм.

МЭКЪУМЭШЫЩIЭХЭМ къагъэсэбэпар ди къэралым 
къыщагъэхъуа, фIагъ лъагэ зиIэ жылапхъэхэрщ. Абы и 
фIыгъэкIи, гъавэ хъарзынэ районым къыщрахьэлIэж икIи 
зы гектарым хуэзэу ику иту центнер 73-рэ къытрахыж. 

Нартыхум псы ирикъуу зэрыратым и фIыгъэщ  гъавэм                 
и куэдагъым щIыхэхъуэр. Псалъэм къыдэкIуэу, Кременчуг-
Константиновскэ, Псыхъурей, Бахъсэнёнкэ,  Куба къу-
ажэхэм зэхэту гектар мини 3,5-м щIигъум нобэ къыща-
гъэсэбэп уэшх къыщешхым деж хуэдэу хьэсэхэр псыкIэ зы-
гъэнщI, щIыпIэшхуэхэр зэуэ къызэщIэзыубыдэ машинэхэр. 
Мы щIыпIэхэм зы гектарым хуэзэу центнер        92-м щIигъу 
къыщытрахыж. 

Гъавэ Iухыжыгъуэм районым щыпащэ икIи мэкъу-
мэшыщIэхэм зыхуагъэувыжа мэкъумэш-технологие пIа-
лъэхэм тету ар ирагъэкIуэкI, щыжаIащ щIыпIэ админист-
рацэм.

БОРИЙ  Ратмир. 

Нартыхур  кърахьэлIэж

ДифI  догъэлъапIэ 2026 гъэр УФ-м и лъэпкъхэм я зэкъуэтыныгъэм и илъэсщ

Кумыщ Мухьэрбий сэмэгумкIэ япэу щытщ.

Бжьыхьэкущ. ЩIыIэр къобла-
гъэ. Дунейм и щIыIэгъуэм узыфэ 
зэмылIэужьыгъуэхэр къохъей. 
Апхуэдэщ синусит (гайморит) 
жыхуэтIэри. Нэпкъым щIыIэ 
хыхьэу, шын ирищIа нэужь, уи 
щхьэр пхуемыгъэзыхыу, уеб-
лэмэ  бгъэхъеин къохьэлъэкIыу, 
уп лъыржьэру, уи пэр къыпыжу 
ухъуамэ - ар гайморитщ. 

БАЛИГЪЫМ и Iуэхур нэхъ 
тыншщ, ауэ сабийм гайморит зэ-
риIэр къэпхутэну гугъусыгъущ, 
къы  зэреуз щIыкIэр къызэрыбжи-
мыIэфым къыхэкIыу. Ауэ сабийм          
и пэ къыпыжыр бгъэхъужа нэужь, 
махуэ зыбжанэ дэкIауэ аргуэру 
плъыржьэр къэхъужмэ, и пэ-
шыныр Iуврэ гъуэжьыфэмэ, и пэ 

Фымыбэлэрыгъ
кIуэцIым мэ Iей кърихмэ -  гаймо-
рит хъуащ. 

Гайморитыр къэхъеинкIэ хъу -
нущ цIыхум и пэр къуаншэмэ, по-
лип итмэ, аллергие иIэмэ, пы ху-
сыху пкърытмэ. Ар къэхъея                
нэужь цIыхум и натIэр, пэбгыр, 
нэпкъыр узын щIедзэ, хуиту 
бэуэфыркъым. 

Сымаджэм езыр-езыру зигъэ-
хъужыну яужь имыхьэмэ нэ-
хъыфIщ, сыту жыпIэмэ сэбэп 
зыхуэхъужу къыщыхъуурэ и узыр 
хигъэтIэсэнкIэ шынагъуэщ. Доху-
тырым рентген трихынущ е 

 компьютер диагностикэ иригъэ-
кIуэкIынущ, нэпкъым шын итрэ 
имытрэ къищIэн папщIэ. 

ЦIыхум и лажьэр къащIа нэужь, 
абы шын итмэ, пхраудрэ къа-
гъэкъабзэу хабзэщ, ауэ иджы нэ-
гъуэщI Iэмалхэри къежьащ.  Къы-
хэгъэщыпхъэщ, а Iуэхугъуэм язы-
ныкъуэ цIыхухэр щышынэми, шы-
ныр къамыгъэкъэбзауэ, узыр 
зэ рымыужьыхынур. Къы кIэ лъы-
кIуэу сымаджэм нэхъ къезэгъын 
антибиотик хуатхри, ар ирахьэлIэ. 
Гу лъытапхъэщ зи пэр пхауда, зи 
иммунитетыр махэ хъуа  цIыхум 

нэгъуэщI узыфэ къимыубыдын 
 папщIэ, хуэсакъын зэрыхуейм. 
Апхуэдэу, сымаджэр зыщIэлъ 
пэшым и щхьэгъубжэхэр Iуахыу-        
рэ жьы къабзэ щIрагъахуэ, псы 
куэ ду ирагъафэ, тутын е фадэ 
ефэнкIэ Iэмал иIэкъым.

Пэ, тэмакъ узыфэу медицинэр 
зыщыгъуазэм я зэхуэдитIыр пэ 
кIуэцIращ нэхъ зыхуэлъэр. Пэжщ, 
гайморитыр Iэмал бжыгъэншэ-
хэмкIэ ягъэхъуж. Абы къегъэ-
лъагъуэ езы гайморитри лIэу-
жьыгъуэ куэд зэрыхъур. Дэтхэнэ-
ми бгъэдыхьэкIэ щхьэхуэ иIэжщ. 

Ауэ, нобэрей медицинэм нэхъ фIэ-
къабылыр IэмалитIщ: пэ кIуэцI 
 бэгар зыгъэтIысыж терапиерэ ан-
тибактериальнэ терапиерэ. Аращ 
узыхуейри. Мы къедбжэкIаитIыр 
сэбэп мыхъурэ, итIанэщ хирургиер 
къыщыхыхьэр. 

Псоми дощIэ, гайморитыр «ягъэ-
хъужу» Iэзэ Iэджи зэрыщыIэр, 
 «хущхъуэгъуэ» зэмылIэужьы-
гъуэхэр зэхащIэрэ ирахьэлIэу. Ауэ 
пасэрей зэманым дыщыпсэуж-
къым, медицинэм зиужьащи, ахэр 
псори лъэныкъуэ егъэзауэ, фи 
ахъши зэмани лейуэ фымыгъэ-
кIуэду, занщIэу дохутырым деж 
фы кIуэн хуейщ, гайморит фиIэу 
гу рыщ хъуэ фщIамэ. 

КЪАНЫКЪУЭ  Анфисэ. 

Командэхэр

«Севастополь»
«Шахтёр»
«Ростов-2»
«Победа» 
«Нарт» 
«Кызылташ» 
«Рубин» 
«Дружба»
«Спартак-Налшык» 
«Заря»
«Астрахань» 
«Нефтяник»
«Чайка-М»
«Ангушт» 
«Динамо-2» Мх

1.
2.
3.
4.
5.
6.
7.
8.
9.
10.
11.
12.
13.
14.
15.

«Шахтёр» (Донецк) - 
«Спар так-Налшык» (Нал-
шык) - 1:0 (0:0). Таганрог. 
«Форте-Арена» стадион. 
Жэп уэгъуэм и 3-м. ЦIыху 
217-рэ еплъащ. 

Судьяхэр Воробьёв (Мос-
ква), Соколов (Ставрополь), 
Голубев (Москва область). 

«Шахтёр»: Котляров, Мель-
ников (Джамуев, 20), Коню-
хов, Захаров (Муталиев, 76), 
Щербань, Хозин, Бацу (Рей-
хмен, 65), Максимчук, Маха-
тадзе, Карташов, Суанов (Ко-
жухарь, 65)

«Спартак-Налшык»: Къу-
мыкъу, Жабоев, Ивашин, 
КIэдыкIуей, Пириев,Тут (Гъуб-
жокъуэ, 71), Селяев, Пекъу 
(Малкандуев, 71), ХьэцIыкIу, 
Хьэшыр, ЛIуп (Iэпщацэ, 77). 

Топыр дигъэкIащ: Максим-
чук, 90+1 (1:0). 

Дагъуэ къыхуащIащ: 
Хьэшырым, Мхатадзе, Мута-
лиевым.

Джэгум къыхахуащ: КIэ-
дыкIуейр, 33-нэ дакъикъэм.

УРЫСЕЙ Федерацэм фут-
болымкIэ и етIуанэ лигэм и 
«Б» дивизионым и Япэ гупым 
щекIуэкI зэхьэзэхуэм щыпа-
шэхэм ящыщ Донецк и 
«Шахтёр»-м щэбэт кIуам 
«Спартак-Налшыкым» Таган-
рог къалэм щыдригъэкIуэкIа 
зэIущIэр гугъу зэрыхъунур 
гурыIуэгъуэт, ауэ ар апхуэди-
зу хьэлъэу къыщIэкIыну хуэ-
зыгъэфэщар мащIэщ. Псори 
къызыхэкIар 33-нэ дакъи-
къэм ди щIалэхэр нэхъ ма-
щIэу джэгупIэ губгъуэм къы-
зэринарщ. КIэдыкIуей Хьэким 
хэгъэрейхэм я ебгъэрыкIуэны-
гъэр къыщызэпиудым, къы-
пэщIэта гъуащхьауэр ириу-
дащ. Москва щыщ судья 
 Воробьёв Леонид къилъытащ 
абы щхьэкIэ налшыкдэсыр 
джэгум къыхэхупхъэу.

ЗэIущIэм щыщу адэкIэ 
къэнэжа сыхьэтыр «Спартак-
Налшыкым» иригъэкIуэкIын 
хуей хъуащ бжыгъэкIэ къе-
бэкI я хьэрхуэрэгъум зэрыпэ-
щIэтыным хущIэкъуу. Ар абы 
мыIейуэ къехъулIащ, джэгум 
къыщIагъуа дакъикъиплIым 
нэсыхукIэ. Уеблэмэ, ди щIа-
лэхэр зэуа топыр гъуащхьэм 
щытехуаи къэхъуащ.

ЗэIущIэм хухаха сыхьэтрэ 
ныкъуэр иуха нэужькIэ, су-
дьям къыщIигъуа дакъикъи-
плIыр налшыкдэсхэм яхуэ-
хьы жакъым. ЯпэщIыкIэ До-
нецк и «Шахтёр»-м и гъуа-
щхьауэ Кожухарь Илья зэуа 

топыр гъуащхьэм техуэри 
къэлъеижащ. Къыпщыхъунут 
абыкIэ Iуэхур иухауэ. Арщхьэ-
кIэ къыкIэлъыкIуэ ебгъэ ры-
кIуэныгъэм къриубыдэу Мак-
симчук Ярослав метр зытхух 
фIэкIа пэмыжыжьэу лъэщу 
зэуа топым къыхуегъэгъэза-
къым, джэгум и кIыхьагъкIэ 
«Спартак-Налшыкыр» мызэ-
мытIэу къезыгъэла Къумыкъу 
Аслъэнбэч. ГущIыхьэт я нэгум 
ущIэплъэну а дакъикъэм иджы-
ри къэс я къаруи зэ фIэкIи 
емыблэжу зызыхъума ди щIа-
лэхэм. Ауэ сыт пщIэн, апхуэдэуи 
топджэгум къыщохъу.

Мы текIуэныгъэм иужькIэ 
Донецк и «Шахтёр»-м очкоищ 
зыIэригъэхьами, зэхьэзэхуэм 
щыпашэ «Севастополь»-м ар 
пэгъунэгъу хъуакъым. Абы-
хэм я хьэрхуэрэгъу нэхъы-
щхьэр Мэхъэчкъалэ щыIэу 
щIыпIэ «Динамо-2»-м бжы-
гъэшхуэ дыдэкIэ, 6:0-у, ефIэ-
кIащ икIи, зэпеуэр иухыным 
джэгугъуищ иIэжу, япэ увы-
пIэр иубыдащ.

Я очко бжыгъэхэм хагъэ-
хъуащ Къэрэшей-Шэр джэ-
сым рэ Адыгеймрэ я коман-
дэхэми. Апхуэдэу «Нартыр» 
хьэщIапIэ щыIэу Луганск и 

«Заря»-м ефIэкIащ, «Друж-
ба»-ри Дон Iус Ростов къыщи-
кIуэтакъым.

АдэкIэ щыгъуазэ фыхуэ-
тщIынщ Урысей Федерацэм 
футболымкIэ и етIуанэ лигэм 
и «Б» дивизионым и Япэ 
гупым щекIуэкI зэхьэзэхуэм и 
зи чэзу джэгугъуэм кърикIуа 
бжыгъэ псоми: «Заря» (Лу-
ганск) - «Нарт» (Черкесск) - 
1:2, «Победа» (Хасавюрт) - 
«Рубин» (Ялтэ) - 2:1, «Рос-
тов-2» (Дон Iус Ростов) - 
«Дружба» (Мейкъуапэ) - 0:0, 
«Динамо-2» (Мэхъэчкъалэ) - 
«Севастополь» (Севастопо-
ль) - 0:6, «Чайка-М» (Песча-
нокопскэ) - «Ангушт» (Нэз-
ран) - 5:3, «Астрахань» 
(Астрахань) - «Кызылташ» 
(Бахъчисарай) - 0:0. 

Жэпуэгъуэм и 17-м зэхэты-
нущ Урысей Федерацэм фут-
болымкIэ и етIуанэ лигэм и 
«Б» дивизионым и Япэ гупым 
щекIуэкI зэхьэзэхуэм и зи чэ-
зу джэгугъуэр. А махуэм 
«Спартак-Налшыкым» и ста-
дионым къыщригъэблэгъэ-
нущ Песчанокопскэм и «Чай-
ка-М»-р.

ХЬЭТАУ  Ислъам.

Зы  мащIэ  дыдэщ
яхуэмышэчыжар

Щэнхабзэм  и  къэхъугъэ  дахэ

ФокIадэм и кIэм «Композитор Санкт-Пе-
тербург» тхылъ тедзапIэм хъыбар гуапэ и 
Интернет напэкIуэцIым къритхащ. Абы къы-
дигъэкIащ Къэбэрдокъуэ Мурат «Фортепи-
анэм папщIэ адыгэ (шэрджэс) макъамэхэр» 
зыфIища и лэжьыгъэр.

«ТХЫЛЪЫЩIЭ щIэщыгъуэ къызэрыдэкIар 
вжетIэну дыфхуопIащIэ: композитор, Къэбэр-
дей-Балъкъэр Республикэм и цIыхубэ артист 
Къэбэрдокъуэ Мурат «Фортепианэм папщIэ 
адыгэ (шэрджэс) макъамэхэр» и Iэдакъэ-
щIэкIыр дунейм къытехьащ», - етх тхылъ те-
дзапIэм. - Абы ихуащ Къэбэрдокъуэр 
зэлэжьыжа цIыхубэ адыгэ макъамэхэри езым 
итхахэри. Лэжьыгъэр яхуэщхьэпэнущ макъа-
мэм хуеджэ куэдым - сабий музыкэ школхэм 
кIуэхэм къыщыщIэдзауэ еджапIэ нэхъы щхьэ-
хэм щIэсхэм щыщIэкIыжу.

Тхылъыр щIэныгъэм и IункIыбзэщ жыхуа-
Iэращи, Къэбэрдокъуэ Мурат дежкIи мы лэ-
жьыгъэм, шэч хэмылъу, мыхьэнэшхуэ иIэщ, 
гурэ псэрэ зыхилъхьащ. Ар хыболъагъуэ ком-
позиторым и интернет напэкIуэцIым  къыщы-
хигъэщ гупсысэм: «Срогушхуэ икIи сыщогу-
фIыкI илъэс куэд хъуауэ зи ужь сита мы 
лэжьыгъэр дунейм къызэрытехьам. «Адыгэ 
(шэрджэс) макъамэхэр» псалъащхьэр зы-
хуэсщIа тхылъым адыгэ лъэпкъым сызэ-
рыщыщым сригушхуэу, сэ езыми си лэжьы-
гъэхэр хэзгъэхьащ. Абы и фIэщыгъэм «адыгэ 
(шэрджэс)» жиIэу тIури къыщIыщыхэзгъэщар 
нобэ адыгейхэри, къэбэрдейхэри, бжьэ-
дыгъухэри, шапсыгъхэри, нэгъуэщI ди лIа-
къуэхэри адыгэу дызэрызэджэжымрэ нэ-
гъуэщI лъэпкъхэм «шэрджэс» зэрыжаIэмрэ 
къэ с лъытэущ. Мы тхылъыр фортепианэмкIэ 
си егъэджакIуэхэм, псом хуэмыдэу лъэпкъ 
макъамэр фIыуэ слъагъунымрэ абы сыхуэса-
къыу схъумэнымрэ къысхэзылъхьа ХьэIупэ 
ДжэбрэIил фIыщIэ зэрахуэсщIырщ».

Дунейпсо щэнхабзэмрэ лъэпкъ щIэиныр 
 зэманым дэбэкъуэфу зегъэужьынымрэ хэлъ-

хьэныгъэшхуэ хуэзыщI мы щIалэм и фIы-
гъэкIэ адыгэхэм я щэнхабзэр ину яIэт, 
щIэблэр щыгъуазэу къэхъуну Iэмал яIэщ. 
Къэбэрдокъуэ Мурат иужьрей илъэс зытIу-
щым Iуэхугъуэ дахэ куэд къехъулIащ. Апхуэдэ 
зыт «Партитура» зэпеуэм зэрыщытекIуар 
(2020 гъэм). А илъэсым ар пашэ щыхъуат 
Урысей композиторхэм я зэпеуэ нэхъ ин дыдэу 
къалъытэм и «киномузыкэ» Iыхьэм. Къищы-
нэмыщIауэ, дигу къэдгъэкIыжыпхъэщ 2023 
гъэм Курехин Сергей и цIэр зезыхьэ сау-
гъэтри абы къызэрыхуагъэфэщар. SKIF ма-
къамэ Iыхьэм щагъэлъэпIар «ПщIыхьэпIэхэр» 
зыфIища и аудиовизуальнэ проектырт (Поля-
ничкэ Сергейрэ Свибович Андрейрэ я гъусэу).

Псори зэхэту Къэбэрдокъуэм фильмрэ 
спектаклу 30 и макъамэхэмкIэ игъэдэхащ. 
2025 - 2026 гъэхэм абы макъамэ яхуитхащ 
«АРТ - это Я» сериалым, «Выше гор» драмэм, 
«Золушка. ХъуэпсапIищым я щэху» мульт-
фильмым, «Анима» теплъэгъуэ кIэщIым. 
Апхуэдэуи и гуащIэ ирихьэлIащ «Сокровища 
Флинта» мюзиклымрэ (2025 гъэм Санкт-Пе-
тербург щагъэлэгъуащ) «Лабиринты снов» 
балетымрэ къызэгъэпэщыным. 

Дызэрыт илъэсым «Петербург ренессанс» 
Iуэхум хыхьэу (Санкт-Петербург и Композитор-
хэм я зэгухьэныгъэм къызэрегъэпэщ), Къэ-
рал академическэ Капеллэм къыщыIуащ 
Къэбэрдокъуэм и лэжьыгъэщIэхэр - Березов-
ский Борис и гъусэу зэлэжьа «Аннэ» симфо-
ние поэмэр («Анна Каренина» къытращIыкIа-
уэ) яхэту. Апхуэдэуи дыгъуасэ, жэпуэгъуэм и 
12-м, «Петербург уэшххэр» фестивалым 
хыхьэу, Санкт-Петербург и Къэрал академи-
ческэ капеллэм щекIуэкIа «Голос России» 
симфоние макъамэ пшыхьым къыщыIуащ 
абы и «Шэрджэс къафэхэр».

Ди лъахэгъу, дызэрыгушхуэ композитор цIэ-
рыIуэм и дэтхэнэ ехъулIэныгъэри ди гуапэщ, и 
IэщIагъэм и хъер илъагъуну, и гуащIэр ялъы-
тэу, гукъыдэж иIэу псэуну дохъуэхъу!

БАГЪЭТЫР  Луизэ.

Шэрджэс макъамэхэр Санкт-Петербург щоIу

Налшык къалэм ЩIалэгъуалэмрэ 
сабийхэмрэ творчествэмкIэ я уар-
дэунэм пэгъунэгъуу жыг хадэ цIыкIум 
музей щаухуэ, къитащ КъБР-м Ухуэ-
ныгъэмрэ ЖКХ-мкIэ и министерст-
вэм. 

«ГЪАЩIЭМ хуэщIа инфраструктурэ» 
лъэпкъ пэхуэщIэм хыхьэ «Къалэдэсхэм 
я псэукIэр егъэфIэкIуэн» лъэпкъ проек-
тым ипкъ иткIэ нэгъабэ ирагъэкIуэкIа 
5-нэ урысейпсо интернет IэIэтым щы-
текIуащ щIыбым дэт музейм и жэрдэ-
мыр. ЦIыхухэр куэду щызэхуэс щIыпIэ-
хэм ящыщу зэIузэпэщ ящIын хуейуэ 
япэ игъэщыпхъэу ар къалъытащ къа-
лэдэсу 11571-м. 

Лэжьыгъэхэр щыщIэгъэхуэбжьауэ 
иджыпсту щекIуэкI щIыпIэр зэIузэзэпэщ 
зэращIу Налшык къалэм иIэ хъунущ 
щIыбым дэт иджырей арт-парк зэпэщ, 
къалэдэсхэмрэ хьэщIэхэмрэ - зыща-
плъы хьынрэ я нэгу зыщрагъэужьынрэ. 

НобэкIэ лэжьакIуэхэм яубзыхуащ 
лъэс лъагъуэхэр здрикIуэну щIыпIэхэр. 

Абыхэм языныкъуэм плиткэ ира-
лъхьакIэщ, языныкъуэм - мывэкIэщхъ 
тракIутащ. Апхуэдэуи музейм архи-
тектурэ теплъэ дахэ иратащ, дизайнер-
хэм ящIа иджырей уэздыгъэхэри щы-
падзащ. Зи Iэпкълъэпкъым сэкъат 
иIэхэмрэ сабий цIыкIухэр коляскэкIэ 
 къезышэкI адэ-анэхэмрэ щхьэкIэ 
екIуэлIапIэ щхьэхуэхэр щыхуащIащ.

Музейр зыхэтыну жыг хадэ цIыкIум 
кърашэлIэн икIи щагъэувын щIадзащ 
щIыбым щагъэлъэгъуэну, ди республи-
кэм и суратыщIхэм, скульпторхэм, ди-
зайнерхэм я IэдакъэщIэкIхэр, нэгъуэщI-
хэри. 

АРХЭСТ  Аслъэнбэч.

ЩIыбым
дэтынущ

музей

* * *
«Кавказ: притяжение будуще-

го» Iуэхум хыхьэу, жэпуэгъуэм и 
7-м КъБР-м и Лъэпкъ музейм 
къыщызэIуахащ Хужожествэхэм-
кIэ Урысей академием и Ипщэ 
 къудамэм хэт академикхэмрэ 
Къэбэрдей-Балъкъэрым и сурэ-
тыщI цIэрыIуэхэмрэ я Iэдакъэ-
щIэкIхэм я гъэлъэгъуэныгъэ.  

ПЭШЫМ и блынхэм яфIэплъа-
гъуэ сурэтхэр гъэщIэгъуэнщ, те-
лъы джэщ жыпIэнри зыри жумы-
Iэхэнри зыщ. Къэралым и мыза-
къуэу, дуней псом цIэрыIуэ щыхъуа 
сурэтыщIхэщ, скульпторхэщ, зи Iэ-
щIагъэм къыхуигъэщIахэм зэра-
щIам и мызакъуэу псэ зэрахэтым, 
нэхугъэ, гупсысэ шэщIа къазэ-
рыпкърыкIым узыIэпешэ. Дэтхэнэ-
ми дакъикъэ бжыгъэкIэ узэтреIы-
гъэ, плъагъумрэ зыхэпщIэмрэ зэб-
гъэзахуэу, зыгурыбгъаIуэу. Ар-
щхьэ кIэ абыхэм къытхуаIуатэр нэсу 
къызэрыбгурыIуэфын Iэмал щыIэ-
къым… 

ЗэIущIэр езыгъэкIуэкIа Ступин 
Сергей и къэпсэлъэныгъэр щI-
идзащ КъБР-м и Правительствэм, 
министерствэхэм, музейхэм, нэ-
гъуэщI IуэхущIапIэхэми я лэжьа-
кIуэхэм яхуэгъэза фIыщIэ пса-
лъэкIэ. «ЩIэныгъэ, егъэджэныгъэ, 
гъэлъэгъуэныгъэ Iуэху зэмылIэу-
жьыгъуэ куэду зэхэлъ «Кавказ: 
притяжение будущего» Iуэхур 
 РАХ-м къызэригъэпэщащ КъБР-м 
и Парламентыр, ЩэнхабзэмкIэ, 
Егъэджэныгъэмрэ щIэныгъэмкIэ и 
министерствэхэр и дэIэпыкъуэгъуу. 
IуэхущIапIэхэм я унафэщIхэм 
фIыщIэ ин яхузощI, къэралым, 
лъэпкъхэм я зыужьыныгъэм хуа-
щIа хэлъхьэныгъэр къэслъытэу», - 
къыхигъэщащ Ступиным.  

АдэкIэ къэпсэлъащ Къэбэрдей- 
Балъкъэрым и Парламентым Щэн-
хабзэмкIэ, жылагъуэм и зыужьыны-
гъэмрэ хъыбарегъащIэ политикэм-
кIэ и комитетым и тхьэмадэ Текуев 
Амырбий, ди республикэм щэнхаб-
зэмкIэ и министрым и къуэдзэ Тау 
Ритэ, егъэджэныгъэмрэ щIэны-

гъэмкIэ и министр Езауэ Анзор, 
Белоруссием ГъуазджэхэмкIэ и 
академием сурэт щIынымкIэ и ка-
федрэм и доцент Крупенков Юрий, 
РАХ-м и академик, УФ-м и цIыхубэ 
сурэтыщI  Пащты Герман, нэгъуэщI-
хэри. 

Къэпсэлъа дэтхэнэми къыхигъэ-
щащ Iуэхум мыхьэнэшхуэ зэриIэр, 
сурэтыщI ныбжьы щIэ хэм я гуа-
щIэм гулъытэшхуэ щыхуащI ди 
республикэм ар зэрыщекIуэкIыр 
зэрыIуэхуфIыр, гъуазджэр къызы-
гурыIуэ, абы хуэлэ жьэныр фIы 
дыдэу къызэхъулIэ IэщIагъэлI-
хэмкIэ дызэрыкъулейр, нэгъуэщI-
хэри. 

ХудожествэхэмкIэ Уры сей акаде-
миемрэ Урысейм и СурэтыщIхэм я 
зэгухьэныгъэмрэ я щIыхь, фIыщIэ 
тхылъхэр иратащ IэнатIэ зэмы-
лIэужьыгъуэхэм пэрыт IэщIагъэлI-
хэу мы Iуэхум хэлIы фIыхьахэм, 
гъуаз джэм и лэжьакIуэхэм - Кули-
евэ Зинаидэ, Анаев Марат, Езауэ 
Анзор, Магомедов Курбанали, Тау 
Ритэ, Къумахуэ Мухьэдин, Къано-

къуэ ФатIимэ,  Къанло Алим, 
Къэрашэ Аксанэ, Къаныкъуэ Жан-
нэ сымэ.

Зи ныбжькIэ щIалэ сурэтыщIхэм 
(илъэс 21-м къыщыщIэдзауэ 45-рэ 
хъухэм) папщIэ къызэрагъэпэща 
«Миф. Архетип. Эпос» гъэлъэгъуэ-
ныгъэ-зэхьэзэхуэм щытекIуахэм я 
цIэ къыщраIуащ, щагъэлъэпIащ 
Лъэпкъ музейм щекIуэкIа зэIу-
щIэм. УнэтIыныгъэу щым къыщы-
хахащ нэхъыфIхэр. Живопись 
лэжьыгъэхэм я нэхъыфIыр Грознэ 
къалэм щыщ Бугаев Аслъэн («Пал-
тасар» («Гадание») ейращ. Графи-
кэм къыщыхэжаныкIар Мэхъэчкъа-
лэ къикIа Гончар Андрейщ («Но-
ша»). Зи скульптурэ IэдакъэщIэкI-
хэр нэхъ гъэщIэгъуэныр Вла ди-
 кавказ щыщ Катаев Азэмэтщ («Ис-
ход», «Nartae», «Зарождение жиз-
ни»). Абыхэм щIыхь тхылъхэмрэ 
ахъшэ саугъэтхэм я сертификат-
хэмрэ иратащ. 

ИСТЭПАН Залинэ. 
Сурэтхэр  Къарей  Элинэ  трихащ. 

СурэтыщI гъуазджэхэмкIэ музейм, Ткачен-
кэ Андрей и цIэр зезыхьэм, щокIуэкI Урысей 
Ипщэм зи ныбжькIэ щIалэ и сурэтыщIхэм я 
IэдакъэщIэкIхэр щызэхуэхьэса «Миф. Архе-
тип. Эпос» гъэлъэгъуэныгъэр. Ар къызэра-
гъэпэщащ ХудожествэхэмкIэ Урысей акаде-
мием и жэрдэмкIэ, ирагъэкIуэкI «Кавказ: 
притяжение будущего» щIэныгъэ-егъэджэны-
гъэ Iуэхум и етхуанэ зэIущIэм, Урысейм и 
лъэпкъхэм я зэкъуэтыныгъэм и илъэсым 
ирихьэлIэу зэхаублам, хыхьэу. 

СУРЭТЫЩI гъуазджэм и IэпщIэлъапщIэхэу 
Урысей Ипщэм щыпсэухэм я лэжьыгъэхэм я 
гъэлъэгъуэныгъэр Iуэхум и курых хъуащ. Нэгъа-
бэ щыщIэдзауэ мы выставкэм зэрехьэ РАХ-м и 
17-нэ президент Церетели Зураб и цIэр. Зэпе-
уэм цIыху 228-м ягъэхьащ я живопись, графи-
кэ, скульптурэ лэжьыгъэхэр. ХудожествэхэмкIэ 
Урысей академием и унафэщI Церетели Васи-
лий зи тхьэмадэ къэпщытакIуэ гупым абыхэм 
къыхахащ нэхъыфIу, нэхъ щIэщыгъуэу икIи 
гъэщIэгъуэну къалъыта, цIыху 69-м я Iэдакъэ-
щIэкI лэжьыгъи 105-рэ. Зэпеуэм хэтащ Адыгэ 

Республикэм, Волгоград, Ростов областхэм, 
Донецк, Луганс цIыхубэ республикэхэм Къэ-
бэрдей-Балъкъэрым, Къэрэшей-Шэрджэсым, 
Крас нодар, Ставрополь щIыналъэхэм, Осетие 
Ипщэм, Дагъыстэным, Кърымым, Осетие Ищ-
хъэрэ - Аланием, Шэшэным щыщ IэпщIэ лъа-
пщIэхэр.

КъБР-м щэнхабзэмкIэ и министрым и къуэ-
дзэ Мизиев Аубэчыр гъэлъэгъуэныгъэр къызэ-
зыгъэпэщахэм фIыщIэ яхуищIащ щIалэгъуа-
лэм гулъытэ зэрыхуащIым, мастер-классхэр, 
выс тавкэхэр зэрырагъэкIуэкIым папщIэ. Абы 
щIигъужащ щIалэгъуалэм я Iэдакъэ къыщIэкIа 
узыгъэгупсысэ лэжьыгъэ гъэщIэгъуэн куэд гъэ-
лъэгъуэныгъэм къызэрызэщIиубыдэр, иджы ри 
мы Iуэхум къыпащэну, урыс щэнхабзэм и 
зыужьыныгъэм хэлъхьэныгъэхэр хуащIу илъэс 
куэдкIэ къызэрагъэпэщыну зэрыщыгугъыр. 

- «Кавказ: притяжение будущего» академичес-
кэ проектым и V зэхыхьэр, къэрал уна фэщI хэр 
я дэIэпыкъуэгъуу, Налшык къызэрыщызэ-
IуахамкIэ псоми сынывохъуэхъу. Иужьрей илъэ-
ситхум уриплъэжмэ, мы гъэм Iуэхум нэхъ 
щIэупщIэ иIащ. Гъэлъэгъуэныгъэ-зэпеуэм хэт-

хэм я бжыгъэмрэ абы къагъэхь лэжьыгъэхэм я 
фIагъымрэ зэрыхэхъуэр нэрылъагъущ. Апхуэ-
дэу кIуэмэ, ар лъэпкъ куэдым зэдагъэлъапIэ 
хъунри зыхуэIуа щыIэкъым, - жиIащ РАХ-м 
СурэтыщI гъуазджэхэм я тхыдэмрэ теориемкIэ 
и щIэныгъэ-къэхутакIуэ институтым и унафэщI, 
академик, гъуазджэ щIэныгъэхэмкIэ доктор 
Ступин Сергей. 

ХьэщIэхэм фIэхъус ирахри, Iуэхум хэтхэм пса-
лъэ гуапэкIэ зыхуагъэзащ Белоруссием и 
къэрал академием и профессор Крупенков 
Юрэ, РАХ-м и академик, гъуазджэ щIэныгъэ-
хэмкIэ доктор Астраханцевэ Татьянэ, КъБКъУ-м 
и профессор, гъуазджэ щIэныгъэхэмкIэ доктор 
Къанокъуэ ФатIимэ, Дагъыстэн къэрал педин-
ститутым и профессор Мусаев Абдулзэгир, нэ-
гъуэщIхэри. 

Урысей Ипщэмрэ Кавказымрэ я щэнхабзэ 
гъа щIэм и къэхъугъэ дахэ хъуащ къэралым 
сурэтыщI гъуазджэм зэфIэкI щызиIэ и щIалэ-
гъуалэм гъэлъэгъуэныгъэм хыхьэу утыку къра-
хьа я IэдакъэщIэкIхэр, дяпэкIи ехъулIэныгъэхэр 
къазэрыпэплъэм щыхьэт техъуэу.

ТЕКIУЖЬ  Заретэ.

2026 гъэм и щIышылэ - 
шыщхьэуIум къриубыдэу 
Шэджэм къалэм и абдж за-
водым къыщыщIагъэкIа 
продукцэм и куэдагъым 
хуэдэ 1,5-кIэ хагъэхъуащ 
нэгъабэ и апхуэдэ пIалъэм 
щыIа бжыгъэхэм елъыта-
уэ. 

ЗАВОДЫМ къыщыщIа-
гъэкIыр «БТ-1» маркэ зиIэ 
абдж фэншэм къыхэщIыкIа 
птулъкIэхэмрэ абджхэмрэщ. 
ПтулъкIэхэм я инагъкIэ гра-
ми 100-м къыщегъэжьауэ 
 литр 1-м нэсыху, банкIхэм - 
грамм 200-м къыщегъэжьа-
уэ литри 3-м нэсыху зэры-
хуэхэр яхэтщ.

Абдж заводыр къызэ-
гъэпэщащ абы и продукцэм 
фIагъ иIэр зыхуэдэр ипэм 

къыщыщIэдзауэ и кIэм 
нэсыху къэзыпщытэ, кIэ-
лъыплъ иджырей маши-
нэхэмрэ обрудованэхэмкIэ 
икIи цIыхум и шынагъуэнша-
гъэм, химие зэхэлъыкIэм, 
быдагъ яIэн хуейм ехьэлIауэ 
щыIэ мардэхэм ар къотIасэ.

БЭЛЭТОКЪУЭ  Замир.


